
Réamhrá agus cúlra 

Sa bhliain 2022, bhunaigh Norma Foley TD, an tAire Oideachais, an Grúpa Beartais Náisiúnta um Threoir ar feadh 

an tSaoil chun creat straitéiseach fadtéarmach comhleanúnach a fhorbairt. Tá cúig roinn rialtais sa Ghrúpa 

Beartais Náisiúnta:  

 An Roinn Oideachais (RO),  

 An Roinn Breisoideachais agus Ardoideachais, Taighde, Nuálaíochta agus Eolaíochta (RBATNE),  

 An Roinn Leanaí, Comhionannais, Míchumais, Lánpháirtíochta agus Óige (RLCMLÓ);  

 An Roinn Coimirce Sóisialaí (RCS) agus an Roinn Fiontar, Trádála agus Fostaíochta (RFTF). 

 

Tá obair an Ghrúpa Beartais Náisiúnta ag díriú ar bheartas fadtéarmach náisiúnta comhleanúnach um 

threoir a chinntiú trí Chreat Straitéiseach Náisiúnta uileghabhálach a fhorbairt le haghaidh Treorach.  

Chun bonn eolais a chur faoi obair an Ghrúpa Beartais Náisiúnta agus faoi dhearadh agus fís an 

Chreata Straitéisigh Náisiúnta um Threoir ar feadh an tSaoil, reáchtáil an Roinn Oideachais 

comhairliúchán poiblí. Achoimrítear sa tuairisc seo na príomhtheachtaireachtaí a cuireadh in iúl le linn an 

phróisis comhairliúcháin phoiblí sin.  

Comhaontóidh an Grúpa Beartais Creat Straitéiseach um Threoir ar feadh an tSaoil agus táthar ag súil 

leis go bhfoilseofar an Creat sin sa bhliain 2023. 

Achoimre ar an bpróiseas comhairliúcháin 

Bhí an comhairliúchán poiblí ar threoir ar feadh an tsaoil ar siúl i mí Eanáir agus i mí Feabhra 2023.  

Iarradh ar gach geallsealbhóir páipéar comhairliúcháin (RO, 2023) a léamh ar dtús, rud inar leagadh 

amach cúlra na treorach in Éirinn agus inar soláthraíodh an réasúnaíocht is bun le treoir ar feadh an 

tsaoil a fhorbairt. Tugadh isteach san fhoilseachán sin freisin an t-eispéireas idirnáisiúnta leis an 

mbeartas treorach agus leagadh amach ann an fhís do threoir ar feadh an tsaoil in Éirinn. Is féidir an 

páipéar comhairliúcháin sin a rochtain anseo: An Creat Náisiúnta um Threoir – Páipéar Comhairliúcháin 

Trí fhócasghrúpaí, trí aighneachtaí i scríbhinn agus trí shuirbhé ar líne, bhíothas in ann cur chuige 

modhanna measctha a ghlacadh i leith an phróisis comhairliúcháin. D’fhág sé sin go raibh modhanna 

éagsúla agus roinnt deiseanna ar fáil do gheallsealbhóirí chun rannchuidiú leis an gcomhairliúchán. 

Tugadh tús áite do sholúbthacht agus do chothromas rochtana le linn modheolaíocht an 

chomhairliúcháin phoiblí a dhearadh. Mar thoradh air sin, rannchuidigh raon leathan geallsealbhóirí 

(lenar áiríodh daoine aonair, grúpaí, eagraíochtaí náisiúnta agus comhlachtaí ionadaíocha) leis an 

gcomhairliúchán. Bhí gach ceann de na trí mhodh ar siúl i gcomhthráth lena chéile, agus iarradh ar 

gheallsealbhóirí a dtuairimí a chur in iúl trí cheann amháin nó níos mó de na modhanna faoina rogha 

féin. 

Fuair RO 61 aighneacht i scríbhinn san iomlán. Taifeadadh 611 teagmháil leis an suirbhé agus 

éascaíodh 11 fhócasghrúpa.  

Tugtar i rannán a haon den pháipéar seo forbhreathnú ar an bpróiseas fócasghrúpa agus ar na 

príomhtheachtaireachtaí a cuireadh in iúl lena linn. Tugtar i rannán a dó cuntas ar na haighneachtaí i 

scríbhinn a fuarthas. Leagtar amach i rannán a trí na príomhtheachtaireachtaí a cuireadh in iúl tríd an 

suirbhé ar líne. Tugtar sa rannán deiridh forbhreathnú achomair ar na príomhtheachtaireachtaí a tháinig 

as an gcomhairliúchán i gcoitinne. Cé go dtugtar san fhoilseachán seo forbhreathnú cuimsitheach ar na 

sonraí a bailíodh sa chomhairliúchán náisiúnta, tugtar faoi deara nach cuntas lán-uileghabhálach é.  

https://www.gov.ie/ga/comhairliuchan/3c42c-comhairliuchan-ar-chreatlach-straiteisteach-um-threoir-ar-feadh-an-tsaoil/#comhairliuchan

Rannán a haon: Na príomhtheachtaireachtaí a tháinig 

as na fócasghrúpaí 

Forbhreathnú 

Tionóladh 11 fhócasghrúpa san iomlán i mí Eanáir 2023 mar chuid den chomhairliúchán. D’fhreastail 88 

rannpháirtí ar na grúpaí. 

Baineadh leas as sampláil bhreithiúnais chun na fócasghrúpaí a chur le chéile. Roghnaíodh 

geallsealbhóirí agus iarradh orthu freastal ar na fócasghrúpaí chun go mbeadh siad ionadaíoch do na 

geallsealbhóirí uile sa tírdhreach treorach. Chinntigh sé sin gur éascaíodh raon leathan tuairimí ar fud 

réimse na treorach agus an oideachais, gur chualathas óna lán daoine éagsúla agus gur baineadh 

leathadh geografach amach. 

Tionóladh deich gcinn de na fócasghrúpaí ar líne. Tionóladh fócasghrúpa amháin i bpearsa le leanaí 

bunscoile agus lena dtuismitheoirí sa Roinn Oideachais ar Shráid Mhaoilbhríde, Baile Átha Cliath.  

D’fhreastail triúr oifigeach nó níos mó ón Roinn ar na fócasghrúpaí uile. Níor taifeadadh na fócasghrúpaí 

trí aon mhodhanna teicneolaíocha. Thaifead beirt nó níos mó de na hoifigigh na tuairimí i bhformáid 

lámhscríofa, áfach. 

Glacadh cur chuige leathstruchtúrtha i leith na bhfócasghrúpaí. Eisíodh liosta ceisteanna chuig na 

rannpháirtithe sular ghlac siad páirt san fhócasghrúpa. Is iad seo a leanas na ceisteanna sin, ar tugadh 

‘leideanna’ orthu le linn na bhfócasghrúpaí: 

 Cé na láidreachtaí agus na dúshláin atá ann i ndáil le seirbhísí reatha treorach? Cé na 

feabhsuithe is féidir a dhéanamh? 

 An bhfuil an tseirbhís reatha/an tsamhail reatha cuimsitheach agus inrochtana? 

 Cé na tacaí gnó agus tionscail a bhfuil tú ar an eolas fúthu nó atá ag teastáil? 

 Cé na tairseacha treorach a bhfuil tú ar an eolas fúthu nó ar bhain tú úsáid astu? 

Cuireadh ceisteanna a bhain le gach ceann de ‘na colúin’, mar atá leagtha amach sa Chreat Náisiúnta 

um Threoir - Páipéar Comhairliúcháin (An Roinn Oideachais agus Scileanna, 2023), agus cuireadh 

roinnt de na ceisteanna in oiriúint do ghrúpaí sonracha. Tugadh tús áite do chur chuige solúbtha a 

ghlacadh i leith na fócasghrúpaí a éascú, ar aon dul le cineál leathstruchtúrtha na bhfócasghrúpaí.  

 

Na príomhtheachtaireachtaí a tháinig as na 
fócasghrúpaí 
Ceann amháin de na teachtaireachtaí uileghabhálacha a tháinig as na fócasghrúpaí ba ea gur aithníodh 

i gcoitinne an luach bunúsach a bhaineann le treoir i suíomhanna éagsúla (gan í a bheith teoranta do 

shuíomhanna oideachais amháin). Tríd is tríd, ba leis an soláthar reatha treorach a bhreisiú, a fheabhsú 

agus a leathnú a bhain díospóireacht na bhfócasghrúpaí. Níor iarradh in aon chás go laghdófaí 

cleachtadh na treorach, ná go gcuirfí deireadh leis, in aon suíomh. Cé gur labhair líon beag 

rannpháirtithe faoi na heispéiris dhearfacha a bhí acu le treoir, chuir a bhformhór in iúl go raibh fonn 

orthu tuilleadh rochtana agus tuilleadh soláthair a fheiceáil. Measadh go bhfuil tábhacht ar leith ag baint 

leis an soláthar treorach, agus leis an rochtain ar threoir, a mhéadú toisc gur ag athrú a bhíonn an dóigh 

a bhfoghlaimímid agus a n-oibrímid. 

Cé gur chuir gach fócasghrúpa dearcadh difriúil leis an gcomhairliúchán, tháinig roinnt 

príomhtheachtaireachtaí ar leith chun cinn mar shaincheisteanna coitianta ar fud roinnt nó gach ceann 

de na grúpaí. Iniúchfar na príomhtheachtaireachtaí sin sa rannán seo. 

 

Cur chuige iomlánaíoch i leith treorach  

Ceann amháin de na láidreachtaí sa tsamhail reatha treorach a fuair na rannpháirtithe fócasghrúpa agus 

a cuireadh in iúl arís agus arís eile ar fud na bhfócasghrúpaí ba ea an coincheap um chur chuige 

iomlánaíoch i leith treorach. Tarraingíodh aird roinnt mhaith uaireanta freisin ar threoirchomhairleoirí 

agus ar an gcumas atá acu treoir oideachasúil, gairmthreoir agus treoir phearsanta agus shóisialta a 

sholáthar. Chaith cuid mhór de na grúpaí súil ar an réimse sin agus chomhaontaigh siad nach mór cur 

chuige iomlánaíoch a ghlacadh i leith treorach toisc go bhfuil na réimsí uile fite fuaite ina chéile; ní féidir 

ardaidhmeanna aon duine dá g(h)airm a phlé gan aghaidh a thabhairt ar na gnéithe dá s(h)aol a 

d’fhéadfadh bac a chur ar a d(h)ul chun cinn nó a d’fhéadfadh cabhrú lena d(h)ul chun cinn. 

Dúradh go mbíonn sé dúshlánach i suíomh scoile freastal ar riachtanais gach dalta i ngach réimse 

treorach laistigh den tsamhail iomlánaíoch sin; bíonn sé deacair a chinntiú go leithdháiltear dóthain ama 

ar threoir chun gach gné den chur chuige iomlánaíoch a chothromú lena chéile. Dúradh i gcás roinnt 

scoileanna, mar shampla, go gcuirtear an oiread sin ama i leataobh do threoirchomhairleoireacht 

phearsanta agus shóisialta go mbíonn sé deacair aghaidh a thabhairt ar ghairmthreoir agus ar threoir 

oideachasúil. 

Maidir leis na suíomhanna uile i gcoitinne, chuir a lán daoine dearcadh láidir in iúl gur cheart an cur 

chuige iomlánaíoch a choinneáil ar bun fiú amháin tar éis aon athruithe a dhéanamh ar an tsamhail 

treorach. Bhí ionadaithe do threoirchomhairleoirí go háirithe i bhfách leis an gcur chuige iomlánaíoch 

agus chuir siad i gcoinne ról na treorach a laghdú chuig díriú scoite a leagan ar ghairmeacha.  

 

Ról an treoirchomhairleora 

Cé go raibh tuiscint dhomhain ann don chur chuige iomlánaíoch i leith treorach, iarradh roinnt uaireanta 

ról an treoirchomhairleora a shainiú go foirmiúil. Bhí geallsealbhóirí i réimse na treorach d’aosaigh agus 

an Bhreisoideachais agus na hOiliúna ar na daoine ba mhó a d’iarr amhlaidh.  

Dúradh freisin gur gá an téarmaíocht a úsáidtear go coitianta laistigh de réimse na treorach ‘a 

theannadh’ ar mhaithe le comhsheasmhacht a chinntiú ar fud na hearnála: cad a chiallaíonn ‘treoir’? Cad 

a chiallaíonn ‘treoirchomhairleoireacht’ agus cad atá i gceist léi? Cad a chiallaíonn ‘scileanna 

bainistíochta gairme’?  

Thug rannpháirtithe fócasghrúpa faoi deara go bhfuil sé tábhachtach a aithint gur féidir le 

treoirchomhairleoirí, agus gur cheart do threoirchomhairleoirí, na nithe is tromchúisí a tharchur chuig na 

seirbhísí atá ar fáil, ar seirbhísí iad, dar leo, is féidir a mheas a bheith ina dtaca breise seachas ina dtaca 

athsholáthair. 

Bhí díospóireacht láidir ann ar fud na bhfócasghrúpaí uile, beagnach, ar an gceanglas atá ar 

threoirchomhairleoir cáilíocht teagaisc a bheith aige/aici chun seirbhísí treorach a sholáthar laistigh den 

suíomh scoile. Ba mhór idir na fócasghrúpaí, agus laistigh de na fócasghrúpaí iad féin, ina leith sin. Dúirt 

roinnt rannpháirtithe gur chuir an ceanglas cáilíochta teagaisc bac ar an éagsúlacht agus ar éagsúlacht 

na taithí laistigh den ghairm treorach í féin. Dúirt rannpháirtithe eile go bhféadfadh daoine ó chúlraí agus 

líonraí éagsúla tionscail ról bailí a imirt. Bhí comhdhearcadh láidir ann i roinnt grúpaí, áfach, gur cheart 

don treoirchomhairleoir bheith leabaithe mar mhúinteoir sa phobal scoile. 

Tarraingíodh anuas le linn na bhfócasghrúpaí freisin ceisteanna faoin bhfad ama a thógann sé faoi 

láthair chun cáiliú go hiomlán mar threoirchomhairleoir agus, go háirithe, faoina mhéid atá 

treoirchomhairleoir cáilithe chun aghaidh a thabhairt ar shaincheisteanna pearsanta agus sóisialta. 

 

Rochtain agus eispéiris phearsanta 

Ag labhairt dóibh bunaithe ar a n-eispéireas féin, nocht na rannpháirtithe uile méideanna éagsúla 

rochtana agus rannpháirtíochta le treoir. Laistigh den chóras scoile, tuairiscíodh leibhéil ísle rochtana 

agus éagsúlacht ó thaobh caighdeáin de, ag brath ar an gcomhthéacs. I gceann amháin de na 

fócasghrúpaí, tarraingíodh aird ar an difríocht idir an treoir a sholáthraítear laistigh de scoileanna a 

ghearrann táillí agus an treoir a sholáthraítear laistigh de scoileanna sa scéim saoroideachais. Tá sé 

tábhachtach treoirchomhairleoirí agus uaireanta treorach a leithdháileadh maidir leis na méideanna 

éagsúla rochtana a chur i gcomhthéacs. 

Bhraith cuid mhór de na rannpháirtithe sna fócasghrúpaí go bhfuil ceangal díreach ann idir 

treoirchomhairleoireacht agus an t-aistriú ón oideachas dara leibhéal chuig an oideachas tríú leibhéal, 

agus iad ag díriú go príomha ar an Lár-Oifig Iontrála, ar an Ardteistiméireacht agus ar ollscoileanna le 

linn na ndíospóireachtaí sin. Thug fócasghrúpa le mic léinn ollscoile agus tríú leibhéal le fios go gcuirtear 

drochfhaisnéis faoi chonairí eile, lena n-áirítear printíseachtaí agus cúrsaí Iar-Ardteistiméireachta, ar fáil 

le linn na tréimhse aistrithe sin. Chuir fócasghrúpaí eile an dearcadh céanna in iúl le linn dóibh plé a 

dhéanamh ar an gclaontacht a bhaineann le conairí áirithe. 

Labhraíodh faoi thréimhsí eile aistrithe sna fócasghrúpaí. Mar shampla, pléadh an t-aistriú ón mbunscoil 

chuig an iar-bhunscoil sna fócasghrúpaí le tuismitheoirí, agus iad ag tabhairt le fios gur ar an rogha 

ábhar a dhírítear go príomha.  

Is ann do bhearnaí sa soláthar treorach i suíomhanna áirithe agus tarraingíodh aird orthu sin i roinnt de 
na grúpaí mar a leanas: 

 Tugadh faoi deara gur bhraith roinnt daoine gurb ionann treoirchomhairleoireacht agus rud nach 
bhfaightear rochtain air ach amháin ar scoil. Bhraith daoine eile gurb ionann treoir agus rud 
nach bhfaightear rochtain air ach amháin san oideachas. Ba bheag feasacht go bhfuil rochtain 
ar fáil ar threoir lasmuigh den earnáil oideachais. Go deimhin, dúirt rannpháirtithe fócasghrúpa 
nárbh eol dóibh, roimh an bpróiseas comhairliúcháin, go bhfuil tairiscint treorach ar fáil 
d’aosaigh.  

 Le linn na ndíospóireachtaí fócasghrúpa i gcoitinne, sainaithníodh Seirbhís Phríosúin na 
hÉireann, scoileanna speisialta agus ionaid Ógtheagmhála mar limistéir eile ar braitheadh nach 
bhfuil aon soláthar treorach ar fáil iontu.   

 Rinneadh tagairt do scoileanna speisialta, toisc nach bhfuil aon rochtain acu ar threoir. Pléadh i 
roinnt fócasghrúpaí an easpa uaillmhéine agus na hionchais ísle atá ann i measc an chohóirt 
sin.  



—— 
9 

 

 

 Sainaithníodh leanaí a bhfuil riachtanais bhreise nó speisialta oideachais acu laistigh de 
scoileanna príomhshrutha a bheith ina ngrúpa óna dteastaíonn tacaíocht bhreise i réimse na 
treorach, go háirithe le linn aistrithe.  

 Rinne na grúpaí Gaeilge a bhí páirteach sa phróiseas fócasghrúpa plé ar an soláthar treorach 
atá ar fáil as Gaeilge freisin. Cuireadh in iúl go láidir, mar shampla, gur cheart do dhaltaí laistigh 
de limistéir Ghaeltachta a bheith in ann treoir a rochtain ina dteanga féin. 

 Daoine eile nach ndéantar freastal ceart orthu, dar leis na fócasghrúpaí, agus dar lena 

gcomhlachtaí ionadaíocha go háirithe, is ea daoine dífhostaithe. Cuireadh in iúl nach mbíonn an 

soláthar treorach dírithe uaireanta ach amháin ar “phost, agus aon phost ar bith, a fháil”. 

Measadh é sin a bheith fadhbach, agus áitíodh gur cheart díriú ar thacaíocht a thabhairt don 

duine aonair gairm a shainaithint trí mhachnamh iomlánaíoch. 

 

Cainéil faisnéise 

Bhraith a lán rannpháirtithe fócasghrúpa go bhfuil raidhse faisnéise ar fáil ar líne. Bhraith siad freisin, 

áfach, gur féidir leis an bhfaisnéis sin bheith mearbhlach agus róthrom, gur féidir léi conairí agus cúrsaí 

áirithe “a chur chun cinn” agus go bhfuil sé deacair do bhealach a dhéanamh tríthi.  

Agus an gá le tairseach láraithe á phlé acu, fuarthas aiseolas dearfach ó fhormhór na rannpháirtithe. 

Iarradh arís agus arís eile, go háirithe i measc tuismitheoirí agus daltaí, go dtabharfaí treoir níos fearr 

chuig faisnéis agus cuireadh in iúl go bhfuil gá ann le tairseach láraithe chun daoine a threorú chuig na 

hacmhainní cearta agus chuig na seirbhísí atá ann cheana ar shlí neamhspleách neamhchlaon. 

Rinneadh cuid mhór plé ar fud na bhfócasghrúpaí ar an dóigh a n-oibreodh an tairseach sin sa 

chleachtas. Cé gur chreid roinnt daoine go bhfuil tairseach láraithe ag teastáil, dúirt daoine eile go 

mbeadh sé níos cuí treoir a sholáthar chuig an bhfaisnéis atá ar fáil ar thairseacha eile. Mar sin féin, 

chuir rannpháirtithe fonn soiléir in iúl go dtacódh foireann daoine le haon tairseach nua ar líne, seachas 

a bheith ag brath ar fhreagairt dhigiteach agus uirthi sin amháin. 

Teachtaireacht thar a bheith coitianta a cuireadh in iúl ar fud na bhfócasghrúpaí uile ba ea nach 

ndéantar an fhaisnéis treorach ná na seirbhísí treorach atá ann a mhargú ná a chur in iúl go cuí don 

mhórphobal. 

 

Treoir ar feadh an tsaoil 

Bhí fonn ar na rannpháirtithe fócasghrúpa uile, beagnach, go soláthrófaí treoir ag céim i bhfad níos 

luaithe den saol. Chomhaontaigh siad, tríd is tríd, gur cheart díospóireachtaí maidir le gairmeacha, 

maidir le roghanna ábhar agus maidir le nithe eile a thosú i rang a cúig nó rang a sé ar bhunscoil. Bhí an 

dá fhócasghrúpa le tuismitheoirí ar aon intinn lena chéile freisin gur cheart faisnéis ábhartha a sholáthar 

do na tuismitheoirí iad féin chun a chinntiú gur féidir leo aon cheisteanna atá ag a leanaí a fhreagairt. 

Ról na teicneolaíochta digití i gcomparáid le treoir i bpearsa nó le 

treoir duine le duine 

Aithníodh i roinnt fócasghrúpaí an ról a d’fhéadfadh a bheith ag an teicneolaíocht dhigiteach i réimse na 

treorach, ach bhí cuid mhór rannpháirtithe den tuairim nár cheart ach ról beag a bheith aici. Dúirt roinnt 

daoine gurbh fhearr leo idirghníomhaíocht duine le duine agus gur cheart tacaíocht idirghníomhach 

bhreise a bheith ann i leith aon seirbhíse digití a sholáthraítear. Mar sin féin, labhair roinnt ionadaithe ó 

réimse an mhíchumais agus na rochtana go dearfach faoin aistriú méadaitheach chuig treoir chianda 

(cruinnithe agus coinní san áireamh) chun freastal ar riachtanais daoine. 

Maidir le tacaí digiteacha, dúirt rannpháirtithe fócasghrúpa go bhfuil sé tábhachtach a chinntiú go bhfuil 

siad inrochtana agus cuimsitheach do gach duine. Moladh go n-úsáidfí teanga shoiléir iontu. 

Cuireadh in iúl i níos mó ná fócasghrúpa amháin go bhfuil sé deacair measúnuithe síciméadracha a 

thuiscint agus a léiriú, rud a thugann le fios go bhfuil treoir duine le duine ag teastáil chun torthaí a léiriú 

agus a phlé, seachas a bheith ag brath ar thuairisc ríomhairithe agus uirthi sin amháin. 

 

Socrúcháin oibre agus naisc leis an lucht tionscail agus an lucht gnó 

Cé gurb ann do dhea-thoil i measc fostóirí i ndáil le socrúcháin a thairiscint, mar a nochtadh sna 

fócasghrúpaí, bhraith rannpháirtithe gur gá treisiú leis na naisc atá ar bun leis an lucht tionscail. Tugadh 

faoi deara freisin nach mór naisc a bheith ann laistigh de gach earnáil agus ar gach leibhéal ar fud an 

tsaoil. Rinne rannpháirtithe fócasghrúpa plé ar oideoirí agus orthu sin atá san oideachas mar shampla, 

agus chomhaontaigh cuid mhór díobh go dteastaíonn oiliúint agus uasoiliúint ó mhúinteoirí agus ó 

threoirchomhairleoirí chun gur féidir leo tuilleadh eolais a ghnóthú faoi áiteanna oibre, faoi thionscal agus 

faoi ghnó. 

Pléadh socrúcháin oibre ar fud roinnt de na fócasghrúpaí. Cé gur aithníodh luach na socrúchán sin (go 

háirithe sa chlár Idirbhliana ar leibhéal na hiar-bhunscoile), ní raibh na rannpháirtithe ar aon tuairim lena 

chéile faoi luach na n-eispéireas agus iarradh go nglacfaí cur chuige níos struchtúrtha agus níos 

aonfhoirmí ina leith. San fhócasghrúpa ar ghlac grúpaí fiontraíochta páirt ann, tagraíodh dá dheacra atá 

sé a fháil amach cén duine ar cheart teagmháil a dhéanamh leis/léi chun socrúcháin oibre a thairiscint 

nó conas an próiseas sin a thosú go foirmiúil. 

Dúirt roinnt rannpháirtithe fócasghrúpa gur “cleachtadh ticbhosca” í taithí oibre scoile. Tugadh faoi deara 

gur fhéach rannpháirtithe fócasghrúpa ar an scéim mar ardán trínar féidir le daltaí fostaíocht samhraidh a 

áirithiú, rud, dar leo, atá difriúil le tuiscint níos fearr a ghnóthú ar ghairm fhadtéarmach agus le tacar 

scileanna a fhorbairt. Dúirt a lán rannpháirtithe fócasghrúpa gurb ann do bhacainní geografacha, 

airgeadais agus sóisialta laistigh de chláir shocrúcháin oibre agus gur cheart na bacainní sin a imscrúdú. 

Le linn cuimsiú agus rochtain a phlé, chomhaontaigh a lán rannpháirtithe fócasghrúpa go dteastaíonn 

tuilleadh tacaíochta ó fhostóirí chun socrúcháin oibre a thairiscint dóibh sin a bhfuil riachtanais speisialta 

agus bhreise acu – mar an gcéanna, is féidir go dteastóidh cur chuige níos saincheaptha ón bhfostaí nó 

ón rannpháirtí sa socrúchán oibre chun a chinntiú go n-éireoidh leis an socrúchán. 

 



—— 
11 

 

 

Rannán a dó: Na príomhtheachtaireachtaí a tháinig as 

na haighneachtaí i scríbhinn 

Forbhreathnú 

Fuarthas 61 aighneacht i scríbhinn san iomlán le linn an phróisis comhairliúcháin. 

Chuir raon an-leathan geallsealbhóirí na haighneachtaí sin le chéile. Ba ó eagraíochtaí náisiúnta a 

fuarthas formhór na n-aighneachtaí. Fuarthas cuid mhór aighneachtaí ó ghrúpaí réigiúnacha agus áitiúla 

geallsealbhóirí freisin, mar aon lena lán aighneachtaí ó dhaoine aonair amhail príomhoidí, 

treoirchomhairleoirí agus daoine eile a bhfuil spéis láidir acu i dtreoir ar feadh an tsaoil. 

Iarradh aighneachtaí ar aon ghné den ábhar a bhí leagtha amach sa pháipéar comhairliúcháin nó ar aon 

réimse eile a bhaineann le treoir ar feadh an tsaoil. Ba faoi rogha an údair a bhí struchtúr, cur chuige 

agus díriú gach aighneachta. Tá na príomhtheachtaireachtaí a tháinig as an 61 aighneacht i scríbhinn 

doiciméadaithe sa rannán seo. 

 

Na príomhtheachtaireachtaí a tháinig as na 
haighneachtaí i scríbhinn 

Cineál iomlánaíoch na treorach  

Bhí sé soiléir ar fud na n-aighneachtaí go gcuireann geallsealbhóirí luach ollmhór ar chineál iomlánaíoch 

na treorach i gcoitinne agus, rud sonrach, ar ról iomlánaíoch an treoirchomhairleora.  

Tagraíodh i roinnt aighneachtaí do dhíriú an athbhreithnithe a rinne Indecon (2019) ar ghairmthreoir 

agus luadh iontu nár tugadh aghaidh san athbhreithniú ar na gnéithe uile de threoir in Éirinn agus nár 

gabhadh acmhainneacht iomlán na treorach in Éirinn ann ach oiread. Luaigh a lán rannchuiditheoirí gurb 

ann do mhaolú braite ar shamhail iomlánaíoch na treorach agus d’iarr siad go léireofaí ról iomlánaíoch 

na treoirchomhairleoireachta ar bhealach cothromaithe i bhfoilseacháin bheartais amach anseo.  

Chonacthas ar fud a lán aighneachtaí i scríbhinn go bhfuil soiléire ann maidir leis an ról atá ag treoir i 

ndáil le comhairleoireacht shóisialta agus phearsanta. Breathnaíodh go dteastaíonn tuiscint shoiléir ó 

threoirchomhairleoirí ar theorainneacha a ról. Tugadh faoi deara freisin nach mór do 

threoirchomhairleoirí leanúint leis na teorainneacha atá ann idir treoirchomhairleoireacht agus 

comhairleoireacht theiripeach a choinneáil ar bun. Bhí an dearcadh sin le feiceáil in aighneachtaí inar 

pléadh treoirchomhairleoireacht i ngach earnáil. Bhí an earnáil iar-bhunscoile ar an earnáil ba mhó ar 

cuireadh an dearcadh sin in iúl ina leith, áfach. Tugadh faoi deara, mar shampla, go dtagann fadhbanna 

meabhairshláinte chun cinn i scoileanna gach lá agus go bhfáilteofaí roimh shoiléire maidir lena cháilithe 

atá treoirchomhairleoirí chun tacú le daltaí a bhfuil fadhbanna pearsanta suntasacha acu.  

 

 

https://www.gov.ie/en/publication/01ce11-indecon-review-of-career-guidance/

Ról an treoirchomhairleora 

Bhí sé soiléir ar fud na n-aighneachtaí go bhfuil dearcadh ann nach bhfuil ról an treoirchomhairleora 

sainithe go soiléir. Tá inathraitheacht sa ról le feiceáil idir earnálacha difriúla, mar shampla. Rud sonrach, 

luadh sna haighneachtaí go bhfuil ról láidir le himirt ag treoirchomhairleoirí maidir le folláine sa chóras 

iar-bhunscoileanna i gcoitinne. Ag an am céanna, meastar, i gcás treoir d’aosaigh, go leagtar díriú 

méadaithe ar fhostaíocht agus ar earcaíocht.  

Bhí roinnt inathraitheachta idir seirbhísí treorach le feiceáil i ngach earnáil freisin. Tugadh faoi deara, mar 

shampla, go bhfuil éagsúlacht an-suntasach ann maidir le scileanna, saineolas, leithead agus castacht 

na ról treorach i ngach earnáil agus nach mór an difríocht sin a chur san áireamh laistigh den chreat 

straitéiseach.  

Ábhar imní a luadh ina lán aighneachtaí ba ea ró-ualach a chur ar threoirchomhairleoirí, á rá go 

bhféadfadh tnáitheadh sa ghairm a bheith ina shaincheist shuntasach.   

D’iarr geallsealbhóirí soiléire i ndáil le ról na seirbhísí treorach agus soiléire i ndáil le ról na 

dtreoirchomhairleoirí laistigh de gach earnáil. Breathnaíodh, mar shampla, gur gá ról na 

dtreoirchomhairleoirí agus na gcomhairleoirí a athbhreithniú toisc go bhfuil difríochtaí ar leith ann idir an 

dá ról, agus iad ag baint le soláthar seirbhíse atá bunaithe ar riachtanais éagsúla na ndaoine aonair a 

fhaigheann rochtain ar na seirbhísí.  

 

Cáilíochtaí na ndaoine a oibríonn i réimse na treorach  

Tagraíodh ina lán aighneachtaí do cháilíochtaí na ndaoine a oibríonn i réimse na treorach.   

Tugadh faoi deara an líon leathan ról atá ann i réimse na treorach i ngach earnáil. Tugadh faoi deara 

freisin go n-imríonn “daoine eile”, amhail oifigigh faisnéise um threoir d’aosaigh agus comhairleoirí 

gairme san ardoideachas (gan ach dhá shampla a thabhairt) ról ríthábhachtach maidir le treoir a 

sholáthar. Ceiliúradh sna haighneachtaí an éagsúlacht atá ann maidir le cúlra na ndaoine aonair a 

oibríonn sna róil sin, á rá go gcuireann sí éagsúlacht le seirbhísí treorach toisc go soláthraíonn sí taithí ó 

réimsí amhail fiontraíocht agus féinfhostaíocht, gairmshíceolaíocht agus comhairleacht caipitil dhaonna.   

Maidir le treoirchomhairleoirí go sonrach, tugadh faoi deara ar fud a lán aighneachtaí go raibh glacadh 

coiteann ann le híoschaighdeáin inghlactha a choinneáil do chláir threoirchomhairleoireachta, mar atá 

leagtha sa Chreat um Chláir a Aithint (An Roinn Oideachais agus Scileanna, 2016). D’fháilteodh 

geallsealbhóirí roimh athbhreithniú comhaimseartha ar an gcreat freisin. Luadh i roinnt aighneachtaí go 

gcabhródh anailís ar riachtanais oiliúna lena shainaithint cé na réimsí ina dteastaíonn forbairt ghairmiúil 

leanúnach ó threoirchomhairleoirí. 

Tagraíodh ina lán aighneachtaí don earnáil iar-bhunscoile, áit a gceanglaítear décháilíocht a bheith ag 

treoirchomhairleoir chun a bheith láncháilithe don ról. Sealbhaíonn treoirchomhairleoirí láncháilithe a 

oibríonn san earnáil seo cáilíocht teagaisc agus cáilíocht treoirchomhairleoireachta araon. Bhí 

éagsúlacht tuairimí le feiceáil i measc na n-aighneachtaí ina leith sin. Is mór ag roinnt daoine an 

décháilíocht, agus labhair daoine den sórt sin faoina thábhachtaí atá sé go ndéanfadh an Chomhairle 

Mhúinteoireachta rialáil ar na daoine a oibríonn san earnáil iar-bhunscoile (ar daoine iad a gceanglaítear 

orthu cáilíocht teagaisc a bheith acu). Ina theannta sin, d’aithin a lán daoine an teaglaim de cháilíocht 

teagaisc agus de cháilíocht treorach a bheith ina scil ríthairbheach le linn gníomhaíochtaí treorach a 

sholáthar sa seomra ranga, rud atá ríthábhachtach don ról i suíomh iar-bhunscoile. Iarradh in 

https://www.gov.ie/ga/foilsiuchan/dce0a0-programme-recognition-framework-guidance-counselling/

aighneachtaí eile go gcuirfí deireadh leis an gceanglas atá ar threoirchomhairleoirí i scoileanna cáilíocht 

teagaisc a bheith acu agus luadh iontu gur láidreacht í an éagsúlacht cúlraí ceirde agus céannachtaí atá 

ann i measc treoirchomhairleoirí nach múinteoirí iar-bhunscoile iad. Bhí an easpa éagsúlachta laistigh 

den ghairm í féin agus an ganntanas treoirchomhairleoirí sa chóras i measc na gcúiseanna eile a tugadh 

le deireadh a chur leis an gceanglas sin, rud a bhféachann roinnt daoine air mar bhacainn. 

 

Oiliúint treorach  

Sa chuid is mó de na barúlacha a cuireadh in iúl i ndáil le hoiliúint treoirchomhairleoirí, tagraíodh do 

chóras inar cheart athbhreithniú comhordaithe tráthrialta agus meastóireacht chomhordaithe thráthrialta 

a dhéanamh. Tugadh faoi deara in aighneachtaí gur cheart cláir oiliúna a oiriúnú chun go mbeidh siad ag 

teacht leis na riachtanais atá ag seirbhísí comhaimseartha treorach. Tugadh le tuiscint go bhfuil 

ríthábhacht ag baint le modúil ar leith do threoirchomhairleoirí i ngach earnáil anois – amhail modúil i 

gcuimsiú, cothromas, rochtain, ionracas ó thaobh úsáid sonraí de, na spriocanna forbartha inbhuanaithe 

agus an ról atá ag teicneolaíocht faisnéise i réimse na treorach – agus gur cheart iad sin a chur ar 

áireamh in oiliúint tosaigh agus i bhforbairt ghairmiúil leanúnach.  

Luadh i líon beag aighneachtaí go bhféadfaí an costas a bhaineann le tabhairt faoi oiliúint mar 

threoirchomhairleoir a mheas a bheith coisctheach, go háirithe a mhéid a bhaineann le héagsúlacht 

laistigh den ghairm.  

Maidir le forbairt ghairmiúil leanúnach, iarradh in aighneachtaí go nglacfaí cur chuige aontaithe 

trasearnála i leith na hoiliúna. Tugadh faoi deara go n-úsáidtear an modh sin i dtreoir ar feadh an tsaoil, 

agus go leanfar leis an modh sin a úsáid, agus é á sholáthar ag roinnt gairmithe i suíomhanna éagsúla; 

níl treoir teoranta d’obair an treoirchomhairleora in iar-bhunscoileanna. Ar fud na n-aighneachtaí, moladh 

go reáchtálfaí clár forbartha gairmiúla leanúnaí ina soláthraítear oiliúint chomhoibríoch idir 

treoirchomhairleoirí, oifigigh faisnéise aosach, cleachtóirí in oifigí Intreo agus daoine eile. 

  

Treoir ar feadh an tsaoil  

Glacadh leis i gcoitinne ar fud na n-aighneachtaí gur fiú córas soiléir comhleanúnach um threoir ar feadh 

an tsaoil a fhorbairt i gcóras na hÉireann. Mar sin féin, tharraing roinnt rannchuiditheoirí aird ar an 

bhfíoras gur thug an Fóram Náisiúnta Treorach (2007) aghaidh ar threoir ar feadh an tsaoil cheana féin 

agus chuir siad díomá in iúl nach ndearnadh aon tagairt don fhóram sin laistigh den pháipéar 

comhairliúcháin. 

Aithníodh go forleathan go bhfuil ríthábhacht ag baint le luath-idirghabháil maidir le córas um threoir ar 

feadh an tsaoil. Laistigh d’aighneachtaí i scríbhinn, luaigh roinnt daoine gurbh fhorbairt dhearfach i ndáil 

leis an bhfís do threoir ar feadh an tsaoil a bheadh in idirghabháil ar leibhéal na bunscoile. Luadh i roinnt 

aighneachtaí gur cheart tosú ar threoir a sholáthar i rang a cúig nó i rang a sé. Tagraíodh do na 

coincheapa treorach a sholáthraítear i gcuraclam Aistear agus sainaithníodh iad a bheith tairbheach 

freisin, áfach. 

Leagadh béim i líon mór aighneachtaí ar a thábhachtaí atá sé beartais náisiúnta a ailíniú. Mar 

choincheap, féachtar ar threoir ar feadh an tsaoil mar straitéis ba cheart a chur san áireamh ina lán 

réimsí ábhartha eile. Mar shampla, breathnaíodh gurb ann do chosúlachtaí idir treoir ar feadh an tsaoil 

agus an straitéis breisoideachais agus oiliúna. Mar an gcéanna, luaigh rannchuiditheoirí gur cheart 

https://www.gov.ie/pdf/?file=https://assets.gov.ie/246213/c3b62768-62ae-4978-8ed7-70eb36b5f115.pdf#page=null
https://ncca.ie/ga/an-luath-%C3%B3ige/

tagairt a dhéanamh do na Spriocanna Forbartha Inbhuanaithe sa chreat straitéiseach um threoir ar 

feadh an tsaoil, nuair is féidir.   

 

Rochtain ar threoir  

Ar fud na n-aighneachtaí, braitheadh rochtain ar threoir i gcoitinne a bheith fadhbach sna hearnálacha 

uile.  

Dúradh gur ar bhealach neamh-chomhsheasmhach ad hoc a sholáthraítear seirbhísí ‘príomhshrutha’ 

treorach agus córais ‘phríomhshrutha’ treorach. Ní raibh an tuairisc sin teoranta don soláthar treorach in 

earnáil amháin. Ba leis na seirbhísí i gcoitinne a bhain sí. Mar sin féin, sainaithníodh na grúpaí 

‘príomhshrutha’ a bheith ina ndaltaí Sraithe Sinsearaí in iar-bhunscoileanna agus ina mic léinn 

bhreisoideachais agus oiliúna. Ba é an léiriú is fearr ar shaincheist na rochtana ar threoir 

‘phríomhshrutha’ nó ‘ghinearálta’ ná aighneacht amháin inar luadh go dtugtar tús áite do dhaltaí sa séú 

bliain agus treoir á soláthar in iar-bhunscoileanna.  

Rud eile a tuairiscíodh a bheith fadhbach is ea an rochtain atá ag grúpaí soghonta ar threoir. 

Sainaithníodh a lán grúpaí soghonta laistigh de na haighneachtaí. I measc na ngrúpaí sin bhí daoine den 

Lucht Siúil agus den phobal Romach, cúramóirí baile, mná, daoine aonair i soláthar díreach, daoine 

aonair gan dídean, daoine aonair a bhfuil fadhbanna neamhchomhlíonta litearthachta acu, daoine aonair 

a bhfuil riachtanais uimhearthachta agus riachtanais bhunúsacha litearthachta digití acu, aosaigh a bhfuil 

leibhéal íseal cáilíochtaí acu, daoine aonair a fhaigheann leas sóisialach, agus mic léinn lánfhásta. Ní 

liosta uileghabhálach é sin. 

Chun go n-éireoidh rochtain ar sheirbhísí treorach níos cothromasaí, iarradh ar fud na n-aighneachtaí i 

scríbhinn go gcuirfí i bhfeidhm córas uilechuimsitheach atá “áisiúil don úsáideoir” agus lena 

spriocdhírítear ar gach duine. Rud a bhí nasctha le “rochtain” ba ea coincheap na “hinfheictheachta”. 

Tugadh faoi deara, mar shampla, gur cheart treochlár gníomhaireachtaí agus tacaí eile treorach a 

fhorbairt agus gur cheart próiseas atá sainithe go soiléir le haghaidh atreoruithe/féin-atreoruithe a leagan 

amach agus a chur chun cinn. Mar an gcéanna, moladh go bhforbrófaí cláir threorach for-rochtana chun 

aon bhearnaí sainaitheanta sa soláthar treorach a líonadh.  

 

Conairí i dtreo deiseanna  

Iarradh i roinnt mhaith de na haighneachtaí go soláthrófaí conairí breisithe i dtreo deiseanna éagsúla ar 

fud an oideachais, na hoiliúna agus na hoibre. Bhraith geallsealbhóirí go dtugann forbairt an chreata 

straitéisigh um threoir ar feadh an tsaoil deis shuntasach chun conairí agus deiseanna atá ann cheana a 

chomhlánú tuilleadh. Rud sonrach, breathnaíodh ina lán aighneachtaí go dtéann an díriú géar reatha ar 

an ardoideachas agus ar an gcóras pointí chun aimhleasa na ndeiseanna eile atá ann cheana i 

dtírdhreach oideachais, oiliúna agus fostaíochta na hÉireann.  

I dteannta na gconairí reatha atá ar fáil cheana féin, d’fháilteodh na daoine a rinne aighneachtaí roimh 

chonairí nua. Aithníodh go bhfuil ról le himirt ag seirbhísí treorach maidir le faisnéis thábhachtach a 

sholáthar do dhaoine aonair atá ag iarraidh deiseanna a rochtain trí chonairí éagsúla.  Iarradh freisin go 

soláthrófaí tuilleadh soiléire agus treoir chomhleanúnach maidir leis na próisis iarratais do chonairí 

malartacha i dtreo an ardoideachais agus maidir le comhpháirtíochtaí le fostóirí.   

https://sdgs.un.org/goals

Naisc le fostóirí  

Úsáidtear an téarma ‘fostóirí’ anseo chun cur síos a dhéanamh ar gach gnó agus gach tionscal. Chun 

críche an doiciméid seo, áirítear fiontraithe leis an téarma sin. Tagraíodh i gcuid mhór de na 

haighneachtaí don chaidreamh siombóiseach atá ann idir an t-oideachas agus fostóirí. Go deimhin, chuir 

geallsealbhóirí in iúl go soiléir go dteastaíonn ó threoir éifeachtach naisc shuntasacha le fostóirí chun gur 

féidir le daoine aonair socrúcháin oibre a rochtain agus blaiseadh a fháil de shaol na hoibre ionas gur 

féidir leo cinntí láneolacha a dhéanamh ansin. 

Cuireadh in iúl go soiléir sna haighneachtaí gur mór ag geallsealbhóirí an caidreamh le fostóirí i réimse 

na treorach. Tugadh faoi deara, mar shampla, go bhfuil socrúcháin oibre ina modh an-éifeachtach trínar 

féidir tús eolais a thabhairt do dhaoine aonair ar shaol na hoibre, feasacht a mhúscailt ar dheiseanna 

difriúla, scileanna infhostaitheachta a fhorbairt agus ‘blaiseadh’ a thabhairt dá bhféadfadh a bheith i 

gceist le gairm nó ról ar leith. 

Shainaithin geallsealbhóirí go bhfuil easpa comhtháthaithe ann laistigh den chóras reatha socrúcháin 

oibre, rud as a dtagann rochtain éagothrom ar fud an mhórchórais. Luadh gur cheart cainéal láraithe a 

fhorbairt chun gur féidir leis an lucht tionscail ceangal agus dul i dteagmháil le scoileanna, lena n-áirítear 

córas láraithe le haghaidh taithí oibre a bhainistiú, ar mhaithe le naisc bhuana a éascú agus a chothú le 

fostóirí. Go deimhin, dar le roinnt aighneachtaí, is é an cur chuige is inmhianaithe i leith córas 

comhaimseartha um threoir ar feadh an tsaoil a fhorbairt ná infhostaitheacht inbhuanaithe a bhaint 

amach agus daoine aonair a chumhachtú trí scileanna bainistíochta gairme a fhorbairt.    

 

Cistiú/leithdháileadh 

Luaigh geallsealbhóirí go mbeadh gnóthú na físe do threoir ar feadh an tsaoil agus rath na straitéise ag 

brath ar an gcistiú a chuirfí ar fáil, agus d’iarr siad go ndéanfaí cistiú a imfhálú le haghaidh seirbhísí 

éifeachtacha treorach ar feadh an tsaoil a sholáthar.   

 

Faisnéis treorach agus croíthairseach  

Luadh ar fud na n-aighneachtaí go bhféadfaí roghanna solúbtha soláthair a fheabhsú trí chroíthairseach 

a thabhairt isteach. Luadh freisin go gcabhrófaí le daoine aonair a spriocanna amach anseo a bhaint 

amach trí chur chuige pearsantaithe idirghníomhach a ghlacadh ina dtairgtear acmhainní saincheaptha 

ríomhfhoghlama agus conairí foghlama gairme. Bhí sé soiléir go bhfáilteofaí roimh thairseach aonair 

faisnéise cuimsithí iontaofa. 

Tugadh faoi deara freisin go n-oibríonn roinnt eagraíochtaí ardchaighdeáin ar líne cheana féin agus go 

soláthraíonn siad faisnéis úsáideach agus acmhainní úsáideacha. Breathnaíodh, áfach, go bhfuil an 

tírdhreach reatha ilroinnte agus gur féidir leis an iomarca faisnéise ar líne mearbhall a chur ar an 

úsáideoir deiridh. Ar mhaithe leis an ngné sin de threoir a chur ar aghaidh, mhol roinnt rannchuiditheoirí 

go seolfaí comhairliúchán le soláthraithe reatha chun dúbláil ó thaobh soláthar seirbhíse de a 

sheachaint. Go deimhin, tugadh faoi deara go bhféadfaí croíthairseach a úsáid chun roghanna solúbtha 

soláthair a fheabhsú i dtírdhreach atá ilroinnte faoi láthair. Tugadh faoi deara gur cheart “é a bheith 

d’aidhm ag ardán digiteach roghanna atá san iomaíocht lena chéile a aontú lena chéile”. 

Maidir leis an teachtaireacht choitianta a cuireadh in iúl á rá go bhfuil méid suntasach faisnéise treorach 

ar fáil ar líne agus go bhféadfadh an fhaisnéis sin a bheith treascrach, moladh go forleathan go nglacfaí 

cur chuige pearsantaithe idirghníomhach ina dtairgtear acmhainní saincheaptha ríomhfhoghlama agus 

conairí foghlama gairme. Saincheist thábhachtach a sainaithníodh ba ea cothromaíocht a bhaint amach 

idir an teicneolaíocht agus tacaíocht dhíreach treorach. Breathnaíodh ina lán aighneachtaí go bhfuil 

ríthábhacht ag baint le seirbhísí i bpearsa maidir le tacú le treoir do dhaoine aonair.  

Sainaithníodh “rochtain” a bheith ina saincheist ríthábhachtach maidir le faisnéis treorach i gcoitinne 

agus maidir le haon chroíthairseach amach anseo go háirithe.  Moladh go soláthrófaí faisnéis i 

bhformáid atá áisiúil don úsáideoir, atá inrochtana agus atá scríofa i dteanga shoiléir, agus prionsabail 

an deartha uilíoch á n-úsáid. Ba cheart faisnéis shoiléir a bheith ar fáil faoi gach taca treorach agus faoi 

conas is féidir le daltaí iad a rochtain. Ba cheart faisnéis a bheith inrochtana d’fhoghlaimeoirí agus 

teaghlaigh ó chúlraí agus pobail éagsúla freisin. 

 

Ionaid/moil réigiúnacha 

Moladh eile a cuireadh in iúl arís agus arís eile laistigh de na haighneachtaí ba ea ionaid nó “moil 

treorach” a fhorbairt ar bhonn áitiúil nó réigiúnach. Dúradh go dtabharfadh siad sin rochtain do gach 

duine den phobal ar fhaisnéis agus ar thacaíocht. Chuirfeadh siad lena infheicthe atá treoir freisin. Luadh 

freisin go bhféadfaí naisc a éascú le fostóirí áitiúla agus réigiúnacha trí na moil sin. 

Tugadh samhlacha amhail na moil ghairme sa Ríocht Aontaithe agus na hionaid bhreisoideachais agus 

oiliúna de chuid Bhoird Oideachais agus Oiliúna Éireann i gCiarraí, i Laois agus in Uíbh Fhailí mar 

shamplaí éifeachtacha de na nithe a d’fhéadfaí a chur i bhfeidhm ar an leibhéal náisiúnta. Tairgtear leis 

na samhlacha sin modhanna éagsúla idirghníomhaíochta laistigh dá bpobail. Mar shampla, luadh sna 

haighneachtaí go n-oibríonn siad ar bhonn “buail isteach” agus gur “ionad ilfhreastail tarraingteach” iad. 

Féachtar orthu freisin mar mhodh trína bhféadfaí feasacht ghinearálta a mhúscailt ar threoir. Tugtar faoi 

deara gur féidir le cuairteoirí ar na moil sin faisnéis a rochtain laistigh den ionad agus gur féidir leo 

tacaíocht neamhchlaon treorach a rochtain ar raon leathan roghanna infhostaitheachta, oiliúna agus 

oideachais. 

 

Comhordú agus comhoibriú náisiúnta   

Ar fud na n-aighneachtaí, aithníodh a thábhachtaí atá sé cur chuige comhordaithe comhoibríoch a 

ghlacadh ar an leibhéal náisiúnta. Breathnaíodh nach féidir “sineirge” ná “forbairt fhiúntach” a éascú ach 

amháin trí chomhordú agus comhoibriú ar an leibhéal náisiúnta. Dar leis na haighneachtaí, ní féidir le 

córas éifeachtach um threoir ar feadh an tsaoil a bhaint amach ach amháin i gcás go dtabharfaidh an 

lucht déanta cinntí tús áite do chomhoibriú. Ní mór comhpháirtíochtaí a chothú ar gach leibhéal chun go 

mbeidh gach saoránach in ann páirt iomlán a ghlacadh i saol na hoibre agus, ar an tslí sin, chun go 

mbeidh siad in ann bláthú agus a mbuanna a úsáid go héifeachtach chun rannchuidiú dearfach a 

dhéanamh leis an tsochaí.  

 



—— 
17 

 

 

Taighde  

Cheiliúir a lán rannchuiditheoirí cinnteoireacht fhianaisebhunaithe agus fáiltíodh roimh an iarraidh a 

rinneadh ar thaighde breise ar an tírdhreach treorach i gcoitinne agus ar thionchar na treorach go 

háirithe.  

Iarradh go gcuirfí sonraí ar fáil ar an leibhéal náisiúnta, réigiúnach agus áitiúil nuair is féidir agus nuair is 

cuí. Moladh go mbaileofaí sonraí agus go gcuirfí i láthair iad i bhformáid is féidir a chomhshamhlú go 

héasca ionas go bhféadfaí aon nuashonruithe a dhéanamh go tapa nuair is gá.  

Rannán a trí: Na príomhtheachtaireachtaí 
a tháinig as na freagraí ar an suirbhé 

Forbhreathnú 

Taifeadadh 611 teagmháil san iomlán leis an suirbhé le linn an phróisis comhairliúcháin. Aon fhreagra 

inar fhreagair rannpháirtí ceist amháin nó níos mó, mheas an Roinn é a bheith bailí agus cuireadh é ar 

áireamh san anailís ina dhiaidh sin. Bhí na rannpháirtithe in ann a bhfreagra ar an suirbhé a chur isteach 

i ngach cás, is cuma cé acu a d’fhreagair nó nár fhreagair siad gach ceist. 

Riaradh an suirbhé ar líne trí Checkbox, ar ardán ar líne é. Rinneadh an nasc chuig an suirbhé a 

scaipeadh ar gheallsealbhóirí trí mhodhanna éagsúla cumarsáide, lenar áiríodh na meáin shóisialta. 

Chuimsigh an suirbhé stíleanna difriúla ceisteanna, lenar áiríodh ceisteanna rogha aonair agus freagraí 

‘saorthéacs’. Bhíothas in ann freagra nó ráiteas diúltach nó nialasach a thabhairt i gcás gach ceiste. 

Cuireadh an suirbhé ar fáil i nGaeilge agus i mBéarla. Iarradh ar na freagraithe an suirbhé a chomhlánú 

agus a bhfreagraí a chur isteach go hanaithnid. Níor bailíodh aon sonraí pearsanta mar chuid den 

phróiseas suirbhé. 

Bhí sé de rogha ag na freagraithe catagóir nó grúpa geallsealbhóirí ar leith faoina dtagann siad a 

shainaithint. Ba ó threoirchomhairleoirí, ó mhúinteoirí agus ó thuismitheoirí a fuarthas formhór na 

bhfreagraí. Fuarthas freagraí ó dhaltaí bunscoile agus ó léachtóirí freisin. 

Ba trí úsáid a bhaint as na bogearraí atá ar fáil ar ardán suirbhé Checkbox a anailísíodh na sonraí a 

bailíodh ón suirbhé. Rinneadh na sonraí a thiomsú agus a athbhreithniú ina dhiaidh sin agus 

achoimríodh na príomhtheachtaireachtaí mar atá leagtha amach sa rannán seo den tuairisc. I ngach 

cás, mura sonraítear a mhalairt, tagraíonn na céatadáin atá luaite don chéatadán freagraí a tugadh ar an 

gceist, seachas don chéatadán freagraí a tugadh ar an suirbhé foriomlán. 

 

Na príomhtheachtaireachtaí a tháinig as an suirbhé 

Fís agus cuspóirí 

Cuireadh fís bheartaithe do threoir ar feadh an tsaoil i láthair na bhfreagraithe, ba é sin: “córas níos 

aontaithe Treorach lena dtabharfar do gach duine óg agus do gach aosach rochtain ar threoir ar feadh 

an tsaoil atá cuí agus ar ardchaighdeán”. 

Nuair a fiafraíodh díobh faoina thábhachtaí atá sé treoir ar feadh an tsaoil a bhaint amach i ndáiríre: 

 Bhraith 83% díobh go bhfuil sé an-tábhachtach; 

 Bhraith 14% díobh go bhfuil sé tábhachtach; 

 Dúirt 1% díobh nach bhfuil a fhios acu; agus 

 Dúirt 2% díobh nach bhfuil sé tábhachtach.  

Nuair a fiafraíodh díobh faoina thábhachtaí atá sé feabhas a chur ar chaighdeán na seirbhísí 

fianaisebhunaithe, na faisnéise fianaisebhunaithe agus na n-uirlisí digiteacha fianaisebhunaithe a 

bhaineann leis an mbeartas treorach: 

 Bhraith 74% díobh go bhfuil sé an-tábhachtach; 

 Bhraith 22% díobh go bhfuil sé tábhachtach; 

 Dúirt 2% díobh nach bhfuil a fhios acu; agus 

 Dúirt 2% díobh nach bhfuil sé tábhachtach.  

 

Nuair a fiafraíodh díobh faoina thábhachtaí atá gairmiúlacht na treorach, agus aitheantas á thabhairt 

d’éagsúlacht na ról treorach agus don oiliúint ghairmiúil a cheanglaítear do gach ról: 

 Bhraith 84% díobh go bhfuil sé an-tábhachtach; 

 Bhraith 13% díobh go bhfuil sé tábhachtach; 

 Dúirt 9% díobh nach bhfuil a fhios acu; agus 

 Dúirt 1% díobh nach bhfuil sé tábhachtach.  

 

Nuair a fiafraíodh díobh faoina thábhachtaí atá sé cuimsiú, soghluaisteacht gairme ar feadh an tsaoil, 

cothromas rochtana agus saoránacht ghníomhach a chur chun cinn trí oideachas inbhuanaithe, trí 

scileanna bainistíochta gairme ar feadh an tsaoil, trí oiliúint éagsúil agus trí chonairí fostaíochta: 

 Bhraith 86% díobh go bhfuil sé an-tábhachtach;  

 Bhraith 13% díobh go bhfuil sé tábhachtach; 

 Dúirt 1% díobh nach bhfuil a fhios acu; agus  

 Dúirt 1% díobh nach bhfuil sé tábhachtach.  

 

Fiafraíodh de na freagraithe freisin an molfadh siad aon chuspóirí straitéiseacha eile a chur leis na 

cuspóirí a bhí mionsonraithe níos luaithe sa suirbhé. Áirítear iad seo a leanas leis na freagraí a fuarthas, 

ach gan a bheith teoranta dóibh: 

 Ní mór treoir a bheith ina próiseas duineláraithe; 

 Ba cheart infheistíocht mhéadaithe a dhéanamh ar an leibhéal náisiúnta, e.g., infheistíocht sa 

leithdháileadh treorach in iar-bhunscoileanna agus i suíomhanna eile; 

 Ba cheart do threoir leanúint le Cur Chuige Scoile Uile a chothú ar leibhéal na hiar-bhunscoile; 

 Tá ríthábhacht ag baint le cuimsiú; agus 

 Ba cheart an duine aonair a chumhachtú trí eolas agus trí rochtain ar fhaisnéis. 

 

Colúin bheartaithe 

Cuireadh na ceithre cholún bheartaithe (is réimsí gníomhaíochta) seo a leanas i láthair na bhfreagraithe 

mar phríomhréimsí ar cheart díriú orthu chun go mbainfí amach an fhís agus na cuspóirí i ndáil le treoir 

ar feadh an tsaoil do gach duine. Iarradh ar na freagraithe na colúin sin a bhreithniú agus freagra a 

thabhairt ar shraith ceisteanna ar gach ceann díobh. 

Colún 1 Colún 2 Colún 3 Colún 4 

 

Seirbhísí treorach ar 
feadh an tsaoil agus 

soláthar faisnéise  

 

Gairmiúlacht treorach ar 
feadh an tsaoil 

Rochtain agus 
cuimsiú 

Treoir ar feadh an tsaoil, 
scileanna bainistíochta 

gairme agus 
soghluaisteacht gairme 

 

 

Colún 1 – Seirbhísí treorach ar feadh an tsaoil agus soláthar 

faisnéise 

Dearadh na ceisteanna suirbhé faoi Cholún 1 chun tuairimí na bhfreagraithe a fháil maidir leis an 

leibhéal reatha faisnéise treorach agus seirbhísí treorach. Bhí sé mar aidhm leo a fháil amach freisin 

conas is féidir tacú le rochtain ar fhaisnéis chuimsitheach ardchaighdeáin atá áisiúil don úsáideoir agus 

inrochtana faoi ghairmeacha agus faoi scileanna agus conas is féidir feabhas a chur ar an rochtain ar 

threoir chuí agus ar an tacaíocht a theastaíonn le linn do dhaoine a mbealach a dhéanamh tríd an 

bhfaisnéis sin. 

Nuair a fiafraíodh díobh faoi chaighdeán na faisnéise oideachais agus gairme atá ar fáil faoi láthair: 

 Bhraith 7% díobh go bhfuil sé ar chaighdeán an-ard; 

 Bhraith 22% díobh go bhfuil sé ar chaighdeán ard; 

 Bhraith 44% díobh go bhfuil sé ar chaighdeán sásúil; 

 Bhraith 23% díobh go bhfuil sé ar chaighdeán íseal; agus 

 Bhraith 4% díobh go bhfuil sé ar chaighdeán an-íseal.  

Fiafraíodh de na freagraithe freisin an measann siad gurb áisiúil don úsáideoir agus inrochtana do gach 

duine atá an fhaisnéis oideachais agus gairme atá ar fáil faoi láthair:  

 Mheas 15% díobh go bhfuil sí an-inrochtana agus an-áisiúil don úsáideoir; 

 Mheas 30% díobh go bhfuil sí measartha inrochtana ach gur féidir í a fheabhsú fós; 

 Mheas 40% díobh go bhfuil sí measartha inrochtana;  

 Mheas 21% díobh nach bhfuil sí an-inrochtana; agus 

 Mheas 5% díobh nach bhfuil sí inrochtana ar chor ar bith.  

 

Nuair a fiafraíodh díobh an bhfuair siad rochtain ar thacaíocht treoirchomhairleoireachta riamh: 

 Dúirt 35% díobh go bhfuair siad rochtain ar thacaíocht ar scoil;  

 Dúirt 15% díobh go bhfuair siad rochtain ar thacaíocht ar coláiste;  

 Dúirt 25% díobh go bhfuair siad rochtain ar thacaíocht phríobháideach;  

 Dúirt 10% díobh go bhfuair siad rochtain ar thacaíocht trí sheirbhísí treorach d’aosaigh; agus  

 Dúirt 15% díobh nach bhfuair siad rochtain ar thacaíocht treoirchomhairleoireachta riamh.  

 

Fiafraíodh de na freagraithe ansin an bhfuil aon bhearnaí le fáil sna seirbhísí treoirchomhairleoireachta 

atá ann cheana agus sa tacaíocht dhíreach treorach ar feadh an tsaoil atá ann cheana:  

 Bhraith 33% díobh go bhfuil bearnaí an-suntasach le fáil iontu; 

 Bhraith 45% díobh go bhfuil roinnt bearnaí suntasacha le fáil iontu; 

 Bhraith 19% díobh go bhfuil bearnaí beaga le fáil iontu; 

 Bhraith 3% díobh nach bhfuil aon bhearnaí le fáil iontu; agus 

 Dúirt 12% díobh nach bhfuil a fhios acu.  

 

Iarradh ar na freagraithe a shainaithint cá bhfuil bearnaí le fáil i réimse na seirbhísí treorach ar feadh an 

tsaoil agus cá bhfuil bearnaí le fáil san fhaisnéis a sholáthraítear faoi chúrsaí, faoi chonairí oideachais, 

faoi ghairmeacha, faoi phoist, faoi scileanna agus faoin margadh saothair. Áiríodh iad seo a leanas leis 

na freagraí coitianta a fuarthas agus leis na mórthéamaí ar tarraingíodh aird orthu: 

 Tá cothromaíocht ag teastáil i ról na treorach. Is cosúil go ndírítear ar threoir a sholáthar do 

bheagán daoine i réimse na treorach pearsanta agus sóisialta, seachas ar threoir (treoir 

oideachasúil agus gairmthreoir) a sholáthar do gach duine sa chóras iar-bhunscoile; 

 Ar leibhéal na hiar-bhunscoile, d’fháilteofaí roimh ardchuraclam láidir a fhorbairt le haghaidh 

treorach; 

 Cad is treoirchomhairleoir láncháilithe ann?; agus 

 An easpa nascachta idir na soláthraithe éagsúla treorach. Tá gá ann le suíomh lárnach aonair ar 

a bhfuil faisnéis faoi na seirbhísí uile, mar shampla: Intreo, treoir d’aosaigh ó Bhoird Oideachais 

agus Oiliúna Éireann, printíseachtaí, an Cumann Seirbhísí Gairmeacha Ardoideachais, agus iar-

bhunscoileanna.  

 

Nuair a fiafraíodh díobh cé na fadhbanna a bhaineann leis an bhfaisnéis atá ar fáil, áiríodh iad seo a 

leanas leis na mórthéamaí ar tarraingíodh aird orthu ar fud na bhfreagraí: 

 Tá an córas ilroinnte, treascrach agus ró-iomadúil faoi láthair;  

 Tá raidhse faisnéise ardchaighdeáin ar fáil, ach chuirfí le córas láraithe feabhas ar an bhfaisnéis 

sin; agus 

 Tá an córas sriantach faoi láthair agus is féidir leis bacainn eile a chur roimh dhaoine a bhfuil 

easpa scileanna litearthachta, scileanna litearthachta digití, scileanna uimhearthachta agus 

scileanna teanga orthu. 

 

Nuair a fiafraíodh díobh conas is féidir linn cothromaíocht níos fearr a bhaint amach idir an teicneolaíocht 

agus tacaíocht dhíreach treorach sa tsochaí seo a bhíonn ag éirí níos digití, áiríodh iad seo a leanas leis 

na freagraí coitianta a fuarthas agus leis na mórthéamaí ar tarraingíodh aird orthu: 

 Tá gá ann le tacaíocht dhigiteach lena ngabhann samhail hibrideach treorach i bpearsa; 

 Ba cheart feasacht a bheith ann ar an spriocphobal agus ar shaincheisteanna rochtana agus an 

tsamhail thuasluaite á forbairt; 

 Ba cheart faisnéis dea-chaighdeáin a bheith ar fáil ar fud na gcainéal uile, lena n-áirítear intleacht 

shaorga, aipeanna agus botaí; agus 

 Is gá folláine dhigiteach a bhreithniú. 

 

Fiafraíodh de na freagraithe ansin an bhfuil aon bharúlacha eile acu agus/nó cé na trí thosaíocht is mó 

atá acu le haghaidh gníomhaíochta faoi Cholún 1. Áiríodh iad seo a leanas leis na freagraí coitianta a 

fuarthas agus leis na mórthéamaí ar tarraingíodh aird orthu: 

 Ní mór treoir a bheith comhtháite agus inrochtana do gach duine agus ní mór comhionannas 

rochtana agus comhoibriú idir gníomhaireachtaí a bheith ann; 

 Ba cheart faisnéis a bheith láraithe, éifeachtach agus ar fáil ar líne – agus ba cheart ionad 

ilfhreastail a bheith ann; 

 Ba cheart don Oifig Náisiúnta nua Printíseachtaí obair i gcomhar le seirbhísí treorach; agus 

 Ba cheart tuilleadh uaireanta a leithdháileadh ar Threoir i suíomhanna scoile. 

 

Colún 2 – Gairmiúlacht treorach ar feadh an tsaoil 

Maidir le gairmiúlacht na treorach ar feadh an tsaoil, fiafraíodh de na freagraithe an bhfuil gá ann leis na 

cáilíochtaí a theastaíonn chun obair mar threoirchomhairleoir i suíomhanna difriúla a dhéanamh níos 

follasaí (mar shampla: iar-bhunscoileanna, scoileanna speisialta, breisoideachas, Ógtheagmháil, treoir 

d’aosaigh, treoir ardoideachais, príosúin):  

 D’fhreagair 63% díobh go bhfuil; 

 D’fhreagair 26% díobh nach bhfuil; agus 

 D’fhreagair 12% díobh nach bhfuil a fhios acu.  

 

Nuair a fiafraíodh díobh an bhfuil gá ann le comhlacht rialála le haghaidh treoirchomhairleoirí: 

 D’fhreagair 79% díobh go bhfuil; 

 D’fhreagair 13% díobh nach bhfuil; agus 

 D’fhreagair 18% díobh nach bhfuil a fhios acu.  

 

Fiafraíodh de na rannpháirtithe ansin an bhfuil gá ann le leibhéil dhifriúla cáilíochtaí treorach chun obair i 

róil dhifriúla treorach: 

 D’fhreagair 54% díobh go bhfuil; 

 D’fhreagair 33% díobh nach bhfuil; agus  

 D’fhreagair 14% díobh nach bhfuil a fhios acu.  

 

Maidir le treoirchomhairleoireacht iar-bhunscoile, fiafraíodh de na rannpháirtithe ar mhaith leo go 

bhforbrófaí cúrsa lena gcomhlíonfaí ceanglais na Comhairle Múinteoireachta i ndáil leis an Máistir 

Gairmiúil san Oideachas, agus na ceanglais i ndáil le Cúrsaí Treoirchomhairleoireachta, san aon chlár 

staidéir amháin:  

 Dúirt 62% díobh gur mhaith leo go bhforbrófaí cúrsa den sórt sin;  

 Dúirt 21% díobh nár mhaith leo go bhforbrófaí cúrsa den sórt sin; agus 

 Dúirt 18% díobh nach bhfuil a fhios acu.  

 

Nuair a fiafraíodh díobh ar mhaith leo go soláthródh na hInstitiúidí Ardoideachais tuilleadh cúrsaí 

treoirchomhairleoireachta: 

 Dúirt 80% díobh gur mhaith leo go soláthródh na hInstitiúidí Ardoideachais tuilleadh cúrsaí 

treoirchomhairleoireachta; 

 Dúirt 6% díobh nár mhaith leo go soláthródh na hInstitiúidí Ardoideachais tuilleadh cúrsaí 

treoirchomhairleoireachta; agus 

 Dúirt 15% díobh nach bhfuil a fhios acu.  

 

Fiafraíodh de na freagraithe ansin an gcuireann deiseanna Foghlama agus Forbartha Gairmiúla ar 

chumas gairmithe treorach coinneáil ar an eolas faoin bhfaisnéis is déanaí agus faoi na forbairtí is 

déanaí: 

 Dúirt 22% díobh go gcuireann; 

 Dúirt 42% díobh nach gcuireann; agus 

 Dúirt 36% díobh nach bhfuil a fhios acu.  

 

Ar deireadh, tugadh deis do na freagraithe aon bharúlacha eile atá acu a chur in iúl agus/nó na trí 

thosaíocht is mó atá acu le haghaidh gníomhaíochta faoin gcolún seo a leagan amach. Áiríodh iad seo a 

leanas leis na freagraí coitianta a fuarthas agus leis na mórthéamaí ar tarraingíodh aird orthu: 

 Cur leis an tuiscint ghairmiúil ar an earnáil threasach, uasoiliúint a sholáthar i réimse na treorach, 

cumas a bheith ann aistriú idir earnálacha; 

 Tá forbairt phearsanta agus ghairmiúil leanúnach ag teastáil don ról seo, agus deiseanna ann 

chun speisialtóireacht a dhéanamh; 

 Tá gá ann le coiste náisiúnta a fhéachann ar fhorbairt ghairmiúil leanúnach agus a thionólann 

ceardlanna tráthrialta; 

 Scileanna comhairleoireachta, agus treoirchomhairleoirí a bheith saor chun freastal ar fhorbairt 

ghairmiúil leanúnach. 

Colún 3 – Rochtain agus cuimsiú 

Sa rannán seo, iarradh ar na freagraithe bearnaí sna seirbhísí reatha a shainaithint maidir le rochtain 

agus cuimsiú.  

 Sa chéad cheist, fiafraíodh de rannpháirtithe an bhfuil aon bhearnaí le fáil sna seirbhísí reatha:  

 Dúirt 84% díobh go bhfuil bearnaí le fáil; 

 Dúirt 6% díobh nach bhfuil aon bhearnaí le fáil; agus 

 Dúirt 11% díobh nach bhfuil a fhios acu.  

 

Mar fhreagra ar an gceist faoi cá bhfuil na bearnaí reatha, áiríodh iad seo a leanas leis na freagraí 

coitianta a fuarthas agus leis na mórthéamaí ar tarraingíodh aird orthu: 

 An easpa treoirchomhairleoirí cáilithe; 

 An easpa acmhainní chun “treoir do gach duine” a bhaint amach;  

 Gan seirbhísí treorach a bheith á spriocdhíriú ar ghrúpaí áirithe nó gan aon leas a bheith á bhaint 

ag grúpaí áirithe as seirbhísí treorach, mar shampla daoine scortha agus athróirí gairme; agus 

 Bearna i seirbhísí treorach dóibh sin a bhfuil míchumas orthu (mar shampla daoine a bhfuil 

siondróm Down orthu) agus dóibh sin atá i scoileanna speisialta – tá an soláthar treorach sa 

réimse sin neamhleordhóthanach in áiteanna. 

Maidir le cé na gníomhartha is féidir a dhéanamh chun seirbhísí treorach a dhéanamh níos cuimsithí, 

áiríodh iad seo a leanas leis na freagraí coitianta a fuarthas agus leis na mórthéamaí ar tarraingíodh aird 

orthu: 

 Leithdháileadh méadaithe treoirchomhairleoirí; 

 Spriocphobal na n-acmhainní/na faisnéise/na seirbhísí/an ábhair a chur san áireamh, agus an 

cur chuige a athrú chun dul in oiriúint dó sin; 

 Oiliúint a chur ar ghairmithe treorach in obair leis na cohóirt sin. Ar na grúpaí tá imircigh, daoine 

scortha, iarrthóirí tearmainn, dídeanaithe agus daoine a bhfuil míchumas orthu; agus 

 Deiseanna a thabhairt do threoirchomhairleoirí chun oiliúint a fháil i gcultúir eile agus chun 

féachaint ar an gcur chuige a ghlactar i dtíortha eile i leith treorach. 

Fiafraíodh de na freagraithe ansin an bhfuil aon ghrúpaí ar iarraidh ón liosta grúpaí a luadh cheana féin 

faoin gColún (i.e., daoine a bhfuil míchumas orthu/daoine nuathagtha/daltaí nó mic léinn/daoine 

dífhostaithe/daoine fostaithe/daoine scortha/imircigh/athróirí gairme). Áiríodh iad seo a leanas leis na 

freagraí coitianta a fuarthas agus leis na mórthéamaí ar tarraingíodh aird orthu: 

 Daoine den Lucht Siúil; 

 Gaeilgeoirí; 

 Daoine den phobal LADTAÉ+; 

 Fillithe gairme, lena n-áirítear máithreacha atá ag filleadh ar an obair, tuismitheoirí cois teallaigh 

atá ag filleadh ar an obair, cúramóirí atá ag filleadh ar an obair; 

 Leanaí bunscoile; 

 Daoine a bhfuil míchumas orthu agus a bhfuil riachtanais bhreise acu; 

 Daoine a bhfuil riachtanais litearthachta/uimhearthachta/dhigiteacha acu; 

 Daoine atá i bpríosún/atá ag teacht amach as príosún; 

 Dídeanaithe/daoine nuathagtha/iarrthóirí tearmainn; 

 Daoine a bhfuil meabhairghalar orthu agus a bhfuil deacrachtaí meabhairshláinte acu, mar 

shampla imní nó tráma; 

 Leanaí agus aosaigh óga sa chóras cúraim agus altrama; agus 

 Daoine atá ina gcónaí i limistéir faoi mhíbhuntáiste agus/nó atá ó chúlraí socheacnamaíocha 

ísle. 

 

Nuair a iarradh orthu a bhreithniú cé na trí ghníomh tosaíochta is mó faoin gcolún seo maidir le cuimsiú, 

shainaithin na freagraithe na nithe seo a leanas:   

 Rochtain ar threoir, agus a chinntiú go mbeidh treoir ar fáil do gach duine agus saor in aisce; 

 Seirbhísí a bheith á gcur ar fáil do ghrúpaí mionlaigh/do ghrúpaí faoi mhíbhuntáiste, e.g., 

imircigh, daoine a bhfuil míchumas orthu, daoine LADTAÉ+ agus daoine a bhfuil riachtanais 

litearthachta/uimhearthachta/dhigiteacha acu, agus ba cheart na seirbhísí a spriocdhíriú ar na 

grúpaí sin; 

 Oiliúint a bheith á cur ar fáil do ghairmithe treorach i réimse na rochtana agus an chuimsithe 

agus i réimse an mhíchumais, mar shampla trí fhorbairt ghairmiúil leanúnach agus trí mhodúil 

fhorlíontacha; 

 Acmhainní digiteacha: treoir a bheith á cur ar fáil go cianda, acmhainní ar líne agus coinní duine 

le duine is féidir a chur in áirithe ar líne; 

 Ba cheart acmhainní a bheith áisiúil don úsáideoir agus spriocdhírithe; 

 Gá le soláthar treorach ardchaighdeáin ar fud na tréimhse saoil ar fad, agus tuiscint a bheith air 

sin laistigh den phobal treorach; 

 Gá le béim a leagan ar athróirí gairme; 

 Grúpaí laistigh de chuimsiú agus d’inrochtaineacht a bheith le cur ar áireamh i ndearadh an 

chreata agus na seirbhísí; 

 Níos mó nasc leis an bpobal, le fostóirí agus le daoine eile; 

 Treoir a bheith le tabhairt isteach i scoileanna speisialta; agus 

 Leithdháileadh feabhsaithe treoirchomhairleoirí. 

 

Colún 4 – Treoir ar feadh an tsaoil, scileanna bainistíochta gairme 

agus soghluaisteacht gairme  

Sa chéad cheist a cuireadh ar na freagraithe sa rannán seo, fiafraíodh díobh an bhfuil siad ar an eolas 

faoin raon iomlán deiseanna oideachais agus oiliúna atá ar fáil: 

 Chuir 33% díobh in iúl go bhfuil siad ar an eolas go hiomlán faoi;  
 

 Chuir 58% díobh in iúl go bhfuil siad ar an eolas go pointe éigin faoi; agus 
 

 Dúirt 9% díobh nach bhfuil siad ar an eolas faoi.  

 

Nuair a fiafraíodh díobh an bhfuil siad ar an eolas faoi cá bhfaigheadh siad faisnéis faoi na deiseanna 

oideachais, oiliúna agus fostaíochta atá ar fáil agus faoi ghanntanais scileanna sa mhargadh saothair: 

 Bhraith 39% díobh go bhfuil siad ar an eolas go hiomlán faoi;  
 

 Bhraith 47% díobh go bhfuil siad ar an eolas go pointe éigin faoi; agus 
 

 Dúirt 15% díobh nach bhfuil siad ar an eolas faoi. 

 

Nuair a fiafraíodh díobh cá bhféachfadh siad ar dtús le haghaidh faisnéis faoi na deiseanna oideachais, 

oiliúna agus fostaíochta atá ar fáil agus faoi ghanntanais scileanna sa mhargadh saothair, chuir na 

freagraithe an méid seo thíos in iúl:  

 Cuireadh in iúl i bhformhór na bhfreagraí go bhféachfadh freagraithe ar líne;  

 Chuir freagraithe eile in iúl go ndéanfadh siad teagmháil le seirbhísí fostaíochta áitiúla nó le 

treoirchomhairleoir; agus 

 Chuir roinnt freagraithe in iúl go bhféachfadh siad ar thuarascálacha ar ghanntanais scileanna 

nó ar tháscairí ar ghanntanais scileanna. 

 

Fiafraíodh de na freagraithe ansin cén rátáil a chuirfeadh siad ar a scileanna bainistíochta gairme féin, 

mar shampla an cumas chun a ngairm a phleanáil agus a eagrú: 

 Bhraith 34% díobh go bhfuil sárscileanna acu; 
 

 Bhraith 48% díobh gur fhorbair siad dea-scileanna; agus 

 Bhraith 12% díobh gur fhorbair siad scileanna sásúla; 
 

 Bhraith 4% díobh go bhfuil scileanna teoranta acu; agus 
 

 Bhraith 3% díobh nach bhfuil aon scileanna acu.  

 

Nuair a fiafraíodh díobh an bhfuil siad den tuairim gur cheart scileanna bainistíochta gairme a theagasc i 

scoileanna agus i suíomhanna breisoideachais agus ardoideachais: 

 Bhraith 90% de na freagraithe gur cheart; 

 Luaigh 5% díobh nár cheart; agus 

 Luaigh 5% díobh nach bhfuil a fhios acu. 

 

Nuair a fiafraíodh de na freagraithe an bhfuil rochtain ag aosaigh atá ag athrú a ngairme, atá ag filleadh 

ar an bhfórsa saothair nó atá dífhostaithe ar an tacaíocht a theastaíonn chun cabhrú le pleanáil gairme: 

 Dúirt 21% díobh go bhfuil; 

 Dúirt 64% díobh nach bhfuil; agus  

 Dúirt 16% díobh nach bhfuil a fhios acu.  

 

Nuair a fiafraíodh díobh cá háit a bhfuil siad in ann nó ar cheart dóibh a bheith in ann dul chuige, luaigh 

freagraithe na nithe seo a leanas:  

 Tríd is tríd, luaigh treoirchomhairleoirí seirbhísí treorach d’aosaigh de chuid na mBord 

Oideachais agus Oiliúna. Bhí ábhair imní ghinearálta maidir le hinfheictheacht agus le 

hinrochtaineacht le feiceáil ar fud na bhfreagraí. 

 

Nuair a fiafraíodh díobh conas is féidir linn foghlaimeoirí a chumhachtú ar fud a saoil chun a gconairí 

oideachais agus gairme ar feadh an tsaoil a bhainistiú, áiríodh iad seo a leanas leis na freagraí coitianta 

a fuarthas agus leis na mórthéamaí ar tarraingíodh aird orthu: 

 Is gá treoir a thosú sa bhunscoil; 

 Tacaíocht leantach d’fhoghlaimeoirí agus d’fhostóirí;  

 Comhdhlúthú/lárú agus feabhsú na n-acmhainní ar líne; agus 

 Níos mó rochtana agus níos mó infheictheachta do dhaoine a bhfuil míchumas orthu. 

Nuair a fiafraíodh de na freagraithe an bhfuil claonadh láidir sóisialta agus cultúrtha i dtreo an 

ardoideachais ann: 

 Bhraith 86% díobh go bhfuil; 

 Bhraith 9% díobh nach bhfuil; agus 

 Chuir 6% díobh in iúl nach bhfuil a fhios acu.  

 

Maidir leis na freagraithe sin a bhraith go bhfuil claonadh láidir sóisialta agus cultúrtha i dtreo an 

ardoideachais ann, áiríodh na nithe seo a leanas leis na freagraí a thug siad nuair a fiafraíodh díobh an 

bhfuil sé sin mar chúis le drogall a bheith ar fhoghlaimeoirí tabhairt faoi phrintíseachtaí agus faoin 

mbreisoideachas:  

 Tá formhór mór na bhfreagraithe den tuairim go bhfuil drogall ann tabhairt faoi phrintíseachtaí 

agus faoin mbreisoideachas;  

 Tá béim ann ar an ardoideachas. 

 Faisnéis níos fearr d’fhostóirí, mar shampla na híosriachtanais incháilitheachta a ísliú; 

 Ní chruthaíonn fostóirí go leor socrúchán le haghaidh oiliúint printíseachta agus ní infheistíonn 

siad go leor airgid iontu; agus 

 Comhdhlúthú na seirbhísí printíseachta trí rochtain agus infheictheacht a mhéadú; 

 

I ndáil le cé acu atá nó nach bhfuil feabhsuithe ann a d’fhéadfaí a dhéanamh maidir le daoine óga a 

nochtadh do dheiseanna oibre agus gairme sula ndéanann siad a roghanna gairme: 

 Chuir 92% díobh in iúl go bhfuil; 

 Chuir 2% díobh in iúl nach bhfuil; agus 

 Dúirt 7% díobh nach bhfuil a fhios acu.  

 

Nuair a fiafraíodh díobh cé na feabhsuithe sin a d’fhéadfadh a bheith ann, áiríodh iad seo a leanas leis 

na freagraí coitianta a fuarthas agus leis na mórthéamaí ar tarraingíodh aird orthu: 

 An gá le taithí oibre fhoirmiúil struchtúrtha éigeantach a bhfuil rochtain uilíoch uirthi, in ionad cur 

chuige ad hoc a ghlacadh; 

 Thacófaí leis an réimse sin trí acmhainní breise a fhorbairt. Is le tairseach amháin a 

sholáthraítear líon teoranta díobh faoi láthair. Ba cheart é sin a mhéadú; 

 Ba cheart naisc idir an lucht tionscail agus scoileanna a fheabhsú agus a chur ar bhonn foirmiúil; 

agus ba cheart líonraí áitiúla agus idirnáisiúnta a fhorbairt; agus 

 Taithí oibre dhreasaithe d’aosaigh 

 

Tuilleadh barúlacha agus moltaí 

Ag deireadh an tsuirbhé, fiafraíodh de na freagraithe an bhfuil aon bharúlacha eile acu maidir le treoir. 

Áiríodh iad seo a leanas leis na barúlacha agus na téamaí a cuireadh in iúl: 

 Infheictheacht agus inrochtaineacht. Tá ríthábhacht ag baint leis na seirbhísí a chur chun cinn 

agus a chomhdhlúthú/a lárú. Tá an córas reatha ró-ilroinnte; 

 Is gá seirbhísí ar líne a mhéadú agus a fheabhsú; 

 Ba cheart treoir a sholáthar ar feadh an tsaoil; 

 Is féidir le níos mó eolais ar an margadh saothair ar an leibhéal náisiúnta agus ar an leibhéal 

áitiúil treoir agus roghanna gairme a dhíriú; 

 Tá gá ann le treoir fheabhsaithe agus tacaíocht fheabhsaithe atá ábhartha do dhaoine a bhfuil 

míchumas orthu agus atá ag lorg fostaíochta.  

 Forbairt ghairmiúil leanúnach do threoirchomhairleoirí; 

 Cur leis an líon cúrsaí treoirchomhairleoireachta atá ar fáil ar Leibhéal 9 QQI; 

 Faireachán agus meastóireacht a dhéanamh ar threoirchomhairleoirí chun caighdeáin a 

chothabháil agus chun réimsí le haghaidh forbairt ghairmiúil leanúnach a shainaithint; 

 Comhlacht rialála chun caighdeáin a chothabháil; 

 Filleadh ar leithdháileadh lasmuigh den chuóta; 

 Treoir a aithint mar shamhail iomlánaíoch tacaíochta: ní dhírítear inti ar ghairmeacha amháin, tá 

treoirchomhairleoireacht phearsanta/shóisialta i gceist léi freisin; 

 Tá méadú tagtha ar chastacht na bhfadhbanna atá ag teacht i láthair i scoileanna; 

 Níl comhairleoirí cáilithe chun déileáil le fadhbanna meabhairshláinte na ndaltaí – tá gá ann le 

ciseal eile gairmithe, mar atá síceolaithe comhairleoireachta; 

 Tá a lán freagrachta ar an treoirchomhairleoir, agus is minic a dhéantar dearmad air sin; agus  

 Teastaíonn pá méadaithe, dálaí oibre níos fearr agus meas. 

Rannán a ceathair: Achoimre ar na 
príomhtheachtaireachtaí ar fud an phróisis 
comhairliúcháin 

Tháinig roinnt príomhfhionnachtana as anailís a rinneadh ar na sonraí comhairliúcháin ina n-iomláine. 

Phléigh roinnt geallsealbhóirí an-chuid díobh sin. Is é atá sna príomhtheachtaireachtaí atá curtha i láthair 

anseo ná achoimre ar na sonraí i gcoitinne. Tá roinnt den achoimre sin leagtha amach cheana féin i 

rannáin an fhoilseacháin seo. Tá an rannán seo curtha ar áireamh sa tuairisc seo mar achoimre 

uileghabhálach ar dhearcthaí na ngeallsealbhóirí, mar a cuireadh in iúl sa chomhairliúchán seo. Tá 

breac-chuntas tugtha ar mholadh amháin a tháinig as gach príomhtheachtaireacht chun eolas a 

dhéanamh d’fhoilseacháin, forbairt beartais agus gníomhartha sa todhchaí maidir le treoir ar feadh an 

tsaoil.  

 

Príomhtheachtaireacht 1: Téarmaíocht agus sainmhínithe 

Ar fud na sonraí comhairliúcháin, is léir go bhfuil teanga neamh-chomhsheasmhach, téarmaíocht 

ilchineálach agus sainmhínithe éagsúla ar eochairfhocail ag rannchuidiú le mearbhall áirithe faoi gach 

gné de threoir.  

Is é an rud is suntasaí ná gur luadh go bhfuil an téarma ‘treoir’ tar éis teacht chun bheith ina théarma a 

úsáidtear go fairsing chun cur síos a dhéanamh ar roinnt seirbhísí, ar roinnt gníomhartha agus ar roinnt 

gníomhaíochtaí. Mar an gcéanna, measadh an sainmhíniú ar ‘threoirchomhairleoir’ agus ról an 

treoirchomhairleora a bheith doiléir. Sainaithníodh an leibhéal míthuisceana agus mífhaisnéise faoi “cad 

is treoir ann agus cad nach treoir ann” a bheith fadhbach laistigh den chomhairliúchán. Measadh go 

ngabhann leis an gcreat straitéiseach um threoir ar feadh an tsaoil deis thábhachtach chun sainmhíniú 

nua a thabhairt ar cad is brí leis an téarma ‘treoir’ chun coincheap nua na treorach ar feadh an tsaoil a 

thabhairt isteach agus chun tuiscint fhorleathan ar an dá cheann díobh sin a chur chun cinn. 

An moladh a tháinig as na sonraí comhairliúcháin 

D’fháilteofaí roimh shainmhíniú uilíoch níos soiléire agus níos leithne ar an raon seirbhísí treorach ina 

gcuimsítear ‘treoir’ i gcoitinne agus ‘scileanna bainistíochta gairme’ go háirithe. Beidh ríthábhacht ag 

baint leis na téarmaí sin a chur chun cinn agus a úsáid i gceart i measc na ngeallsealbhóirí uile má 

táthar chun soiléire a mhéadú agus chun mearbhall a dhíothú i ngach earnáil. 

 

Príomhtheachtaireacht 2: Cur chuige iomlánaíoch i leith treorach 

Ó na sonraí aighneachta, tháinig ábhar imní chun cinn nach ndírítear sa Pháipéar Comhairliúcháin ar an 

gCreat Náisiúnta um Threoir ach amháin ar ghairmthreoir, rud a fhágann go dtagann sé in áit na 

treoirchomhairleoireachta oideachasúla agus pearsanta. Braitheann roinnt rannchuiditheoirí gurbh 

amhlaidh, maidir le ‘torthaí crua na treorach’ a bhaineann le saol na hoibre (faisnéis gairme, ganntanais 

scileanna, agus faisnéis faoin margadh saothair), ar torthaí iad is féidir a chainníochtú, a leagadh béim 

orthu gan aon léirthuiscint gur féidir le treoir cabhrú le torthaí cáilíochtúla, boga nó trasnaí a chur chun 

cinn, amhail folláine agus forbairt iomlánaíoch aibí an duine aonair. Mar an gcéanna, luadh gur cheart 

faisnéis a bhaineann le treoir ar feadh an tsaoil a thabhairt do dhaoine aonair i dtreoir ar feadh an tsaoil 

agus gur cheart a chur in iúl i dtreoir ar feadh an tsaoil gur tóraíocht fhiúntach as féin é oideachas den 

sórt sin, in ionad oideachas a ghnóthú go heisiach ar mhaithe le forbairt gairme chun dul chun tairbhe 

don mhargadh saothair. 

Chuir rannchuiditheoirí in iúl go dtéann cur chuige iomlánaíoch chun tairbhe don duine aonair agus don 

tsochaí araon ag an aon am amháin. Cabhraíonn treoir iomlánaíoch le comhtháthú sóisialta agus le 

himeascadh sóisialta. Is é atá i gceist léi cothú agus cothabháil a dhéanamh ar na dálaí le haghaidh 

rannpháirtíocht iomlán i saol na hoibre chun go mbíonn daoine in ann rath a bhaint amach, rannchuidiú 

leis an ngeilleagar agus leis an tsochaí, agus buanna uathúla a chur i láthair. Go deimhin, cabhraíonn 

cur chuige iomlánaíoch i leith treorach le fórsa oibre a chruthú atá níos dinimiciúla agus níos ábalta é 

féin a éagsúlú le himeacht ama chun freastal ar éilimh sa todhchaí. Ag an am céanna, is minic a iarrann 

duine aonair treoir le linn tréimhsí géarchéime nó tréimhsí athruithe. Sna tréimhsí sin, tá samhail 

iomlánaíoch ina tacaíocht neamhchlaon do dhaoine aonair a dteastaíonn spás uathu chun roghanna a 

phróiseáil bunaithe ar fhaisnéis fhónta agus a dteastaíonn am uathu chun a machnamh a dhéanamh ar 

eispéiris leithleacha, ar chéim an tsaoil agus ar imthosca eacnamaíocha agus sóisialta.  

Ní mór sástacht gairme, sásamh, taitneamh agus spreagadh intreach a chur san áireamh nuair a 

roghnaíonn daoine aonair poist lena ngabhann gníomhaíochtaí atá ag teacht lena réimsí spéise; ní mór 

do dhaoine aonair an fhéinfheasacht a bheith acu chun measúnú a dhéanamh ar a gcuid luachanna 

agus réimsí spéise agus ar conas a d’fhéadfadh siad sin idirghníomhú lena chéile, forluí ar a chéile nó 

comhcheangal lena chéile chun a sástacht phostbhainteach a bharrfheabhsú. Pléifear é sin tuilleadh faoi 

na topaicí dar teideal ‘earcaíocht’ agus ‘ról an treoirchomhairleora’ amach sa rannán seo. 

Luadh go háirithe gur féidir nach bhfuil samhail iomlánaíoch na treoirchomhairleoireachta ar an aon 

samhail amháin atá i bhfeidhm i ngach suíomh faoi láthair. Luadh gurb amhlaidh, ar leibhéal an duine 

aonair, a bhíonn an t-eispéireas le treoir ag brath ar aois agus ar an láthair ina bhfaightear rochtain ar an 

tseirbhís. Mheas a lán rannchuiditheoirí é sin a bheith fadhbach. De bhreis air sin, cuireadh an argóint in 

iúl gurbh amhlaidh, dá mba rud é gur straitéis trasearnála agus ar feadh an tsaoil dáiríre í an straitéis 

seo um threoir ar feadh an tsaoil, ba cheart an tsamhail iomlánaíoch a ghlacadh ar fud na seirbhísí uile. 

Chun tacú leis an tuairim sin, luaigh rannchuiditheoirí go mbíonn daoine aonair in áit níos fearr chun 

bheith níos féinfheasaí agus chun na scileanna a theastaíonn uathu chun taighde a dhéanamh ar a 

roghanna a ghnóthú agus go mbíonn go leor muiníne acu as dul i mbun gnímh nuair a mheasann siad 

go bhfuiltear ag éisteacht leo, go dtuigtear iad agus go bhfuiltear ag tacú leo. 

An moladh a tháinig as na sonraí comhairliúcháin 

I gcomhthéacs pointí éagsúla idirghabhálacha treorach, moltar go scrúdófaí samhail iomlánaíoch um 

threoir ar feadh an tsaoil agus go ndéanfaí cur síos níos mine ar ról gach treoirchomhairleora, i ngach 

earnáil, ar bhealach i bhfad níos mine i ndáil leis an tsamhail iomlánaíoch.  

 

Príomhtheachtaireacht 3: Treoir ar feadh an tsaoil 

Sa rannán seo, dírítear ar thrí ghné a bhaineann le treoir ar feadh an tsaoil: 

1. An tsamhail um threoir ar feadh an tsaoil; 

2. Ról an treoirchomhairleora i ngach earnáil; agus 

3. Comhoibriú agus feabhas a chur ar naisc. 

Tá gach ceann de na gnéithe sin pléite sa rannán seo. Tugtar faoi deara, áfach, go dtuigtear gach gné ar 

bhealach níos fearr i ndáil le mór-chomhthéacs na treorach ar feadh an tsaoil. 

 

1. An tsamhail um threoir ar feadh an tsaoil 

Ar fud an chomhairliúcháin, tháinig plé chun cinn maidir leis an mbrí atá leis an téarma ‘treoir ar feadh an 

tsaoil’ agus maidir leis an sainmhíniú atá air. Rinneadh cur síos air sna sonraí comhairliúcháin mar 

ghluaiseacht tacaíochta do dhaoine aonair ó bhreith go bás. Ceiliúradh an deis chun fís chomhaontaithe 

chuimsitheach a chruthú le haghaidh foghlaim ar feadh an tsaoil ón taobh trasearnála de, á aithint go 

bhfuil ról le himirt ag a lán geallsealbhóirí i réaltacht a dhéanamh de chultúr, de bheartas agus de 

chleachtas. 

Measadh sa chomhairliúchán gur éabhlóid thráthúil í treoir ar feadh an tsaoil toisc gur dóigh go 

ndéanfaidh saoránaigh an 21ú haois roinnt athruithe gairme agus aistrithe gairme, rud a fhágann gur gá 

dóibh scileanna nua agus saineolas nua a ghnóthú agus líonraí sóisialta nua a fhorbairt go mion minic. 

Mar thoradh air sin, beidh daoine aonair ar aistear foghlama de shíor, beag beann ar na cáilíochtaí atá 

acu. De réir mar a leanann margaí saothair ar aghaidh ag athrú ar luas luathaithe, is amhlaidh freisin, 

chun aistrithe réidhe gairme a éascú, a bhítear ag súil go bhforbróidh oibrithe a scileanna ar bhonn 

leanúnach trí ghabháil d’fhoghlaim ar feadh an tsaoil, agus bíonn siad ag déileáil le héagsúlacht 

mhéadaitheach conairí foghlama san oideachas lánaimseartha traidisiúnta, sna printíseachtaí, san 

fhoghlaim ar líne, sa chianfhoghlaim, agus san fhoghlaim mhodúlach amhail cúrsaí micridhintiúr. Dá bhrí 

sin, sainaithníodh gur mó anois ná am ar bith riamh a theastaíonn rochtain ó dhaoine aonair ar sheirbhís 

láidir treorach gairmiúla chun cabhrú leo a roghanna a dhéanamh.  

Chun uaillmhianta náisiúnta agus Eorpacha maidir le foghlaim ar feadh an tsaoil a bhaint amach, 

aithníodh gur gá d’Éirinn tógáil ar na struchtúir atá ann cheana i dtreo samhail nua um threoir ar feadh 

an tsaoil. Bhí na rannchuiditheoirí ar aon intinn lena chéile go bhféadfadh samhail den sórt sin córas 

comhleanúnach struchtúrtha a sholáthar chun tacú le bainistíocht gairme aonair chun dul chun tairbhe 

don duine aonair, don chóras oideachais, d’fhostóirí agus don tsochaí. D’argóin rannchuiditheoirí i 

bhfabhar deireadh a chur leis an scaradh traidisiúnta i réimse na treorach agus d’fháiltigh siad roimh fhís 

a bheadh ina cur chuige cuimsitheach náisiúnta lena soláthrófaí raon leathan seirbhísí treorach.  

Ba léir sna sonraí comhairliúcháin go rabhthas ar aon intinn gur cheart luath-idirghabháil a chur ar 

áireamh sa sainmhíniú foriomlán ar ‘treoir ar feadh an tsaoil’. Pléifear é sin go mion amach sa rannán 

seo. 

An moladh a tháinig as na sonraí comhairliúcháin 

Moltar go ndéanfaí tuilleadh breithnithe mhionsonraithe ar shamhail um threoir ar feadh an tsaoil in 

Éirinn a bheadh soiléir agus a chuirfí in iúl go leathan a dhearadh. Ba cheart struchtúir atá ann cheana a 

chuimsiú sa tsamhail sin agus ba cheart comhoibriú a chothú léi chun deireadh a chur leis an scaradh 

traidisiúnta oibre agus chun a chinntiú go mbeidh leanúntas ann ar fud gach céime den saol.  

 

2. Ról an treoirchomhairleora i ngach earnáil 

Pléitear mór-ról an treoirchomhairleora ar fud an fhoilseacháin seo agus pléadh roimhe seo sa rannán 

seo cé chomh tábhachtach is atá cur chuige iomlánaíoch i leith treorach. Bhí fianaise le fáil sa 

chomhairliúchán go n-aithnítear den chuid is mó gurb ionann treoir ar feadh an tsaoil i gcoitinne agus ‘an 

chuid is tábhachtaí de ligean leis an acmhainneacht’. I gcomhthráth leis sin, tháinig plé ar ról agus 

freagrachtaí na dtreoirchomhairleoirí i ndáil le gach earnáil chun cinn laistigh de na sonraí 

comhairliúcháin de bharr na struchtúr leithleach, an éitis leithligh agus na bpobal leithleach atá i gceist le 

gach earnáil leithleach. 

Pléifear go mion amach sa rannán seo na príomhphointí a rinneadh i ndáil le treoir ar leibhéal na 

bunscoile.  

Cé gur pléadh gach gné de ról na treorach agus go raibh meas ann orthu, b’amhlaidh san earnáil iar-

bhunscoile a bhí dlúthbhaint ag treoir le folláine daltaí agus a tuigeadh treoir trí fholláine daltaí. Mheas a 

lán rannchuiditheoirí go mbíonn scoileanna ag feiceáil méadú suntasach in aghaidh an duine i 

bhfadhbanna meabhairshláinte gach lá. Rinne dianghlasálacha Covid-19, dúntaí scoile agus na meáin 

shóisialta difear diúltach d’fholláine daltaí. Tagraíodh freisin do shaincheisteanna sóisialta 

seanbhunaithe amhail cúlra socheacnamaíoch agus bulaíocht. Aithnítear treoirchomhairleoirí a bheith ar 

an gcéad phointe teagmhála go minic do dhaltaí atá ag dul i ngleic le fadhbanna mothúchánacha agus 

síceolaíocha. Bhí an-mheas ag rannchuiditheoirí ar ról an treoirchomhairleora i dtacaíocht a thabhairt do 

dhaltaí maidir lena gcinnteoireacht shóisialta agus phearsanta. De bhreis air sin, ceiliúradh rannchuidiú 

an treoirchomhairleora i ndáil leis an tSraith Shóisearach.  Tagraíodh sna sonraí comhairliúcháin do 

threoir seomra ranga mar rud luachmhar le comhtháthú isteach sa chlár ama scoile.     

Tarraingíodh ábhar imní anuas go bhfuil ró-ualach róil tar éis teacht chun bheith ar an norm do 

threoirchomhairleoirí i gcoitinne. Pléifear iad sin tuilleadh i ndáil le leithdháileadh treorach (ar leibhéal na 

hiar-bhunscoile) agus le cistiú treorach (earnálacha eile) amach sa rannán seo. Luadh freisin nach bhfuil 

na cáilíochtaí ná an sainordú ag treoirchomhairleoirí chun tacaíocht theiripeach leanúnach aonair a 

thabhairt do dhaltaí a bhfuil riachtanais mhothúchánacha chasta acu. Ar fud an chomhairliúcháin, iarradh 

soiléire maidir le teorainneacha an treoirchomhairleora, go háirithe a mhéid a bhaineann sé sin leis an 

teorainn idir treoirchomhairleoireacht agus comhairleoireacht theiripeach.  

Is é atá i gceist le treoirchomhairleoireacht san earnáil breisoideachais agus oiliúna ná tacaíocht a 

thabhairt d’ógánaigh níos sine (atá faoi bhun 18 mbliana d’aois in amanna) agus d’aosaigh. Soláthraítear 

treoir san earnáil breisoideachais agus oiliúna trí lear seirbhísí, mar atá leagtha amach i rannán a dó den 

doiciméad seo, agus tá struchtúir dhifriúla i bhfeidhm ag gach seirbhís. Soláthraíonn an tSeirbhís 

Treorach um Oideachas Aosach treoir neamhchlaon do gach aosach, beag beann ar aois, lena n-áirítear 

na haosaigh sin nach bhfuil gafa le breisoideachas agus oiliúint. Cé go ndearna a lán rannchuiditheoirí 

tagairt dá thábhachtaí atá treoir iomlánaíoch (mar atá pléite roimhe seo sa rannán seo) i ndáil le treoir 

breisoideachais agus oiliúna agus le treoir d’aosaigh, ba léir go raibh díriú ann ar chinnteoireacht 

oideachasúil agus ar chinnteoireacht ghairmbhainteach.    

Laistigh den chomhairliúchán, iarradh go gcuirfí gach seirbhís treorach breisoideachais agus oiliúna 

agus gach seirbhís treorach d’aosaigh chun cinn, toisc gur measadh a n-infheictheacht laistigh den 

chóras treorach reatha a bheith íseal. De bhreis air sin, sainaithníodh ról an treoirchomhairleora laistigh 

de chomhthéacs foirne tacúla a bheith ina réimse a dteastaíonn aire, soiléiriú agus cur chun cinn ina 

leith. Mar shampla, measadh gur minic a dhéantar dearmad ar ról an oifigigh faisnéise um threoir 

d’aosaigh agus nach dtuigtear i gceart é. Pléitear amach sa rannán seo ról na dtreoirchomhairleoirí 

breisoideachais agus oiliúna agus na dtreoirchomhairleoirí de chuid na Seirbhíse Treorach um 

Oideachas Aosach maidir le hearcaíocht.  

An moladh a tháinig as na sonraí comhairliúcháin 

Teastaíonn féiniúlacht ghairmiúil atá leithleach, soiléir agus dea-shainithe ó sheirbhísí treorach. Meastar 

obair an treoirchomhairleora a bheith neamh-chomhsheasmhach agus maolaithe le hionchais 

chomhthráthacha na dtacaí treorach mar uile-íoc le haghaidh na ndúshlán sóisialta agus eacnamaíoch 

uile, agus is gá athbhreithniú a dhéanamh le haghaidh shoiléire an róil. Ní mór ról an treoirchomhairleora 

i suíomhanna difriúla a bheith sainithe go soiléir. Má tá faisnéis shoiléir ann faoi ról an 

treoirchomhairleora i ngach earnáil agus faoi conas is féidir le daoine aonair treoir a rochtain, cuirfear 

deireadh le mearbhall agus réiteofar an bealach le haghaidh leibhéal níos doimhne tionchair laistigh de 

thírdhreach comhoibríoch comhtháite. 

 

3. Comhoibriú agus feabhas a chur ar naisc 

Mar atá pléite thuas, ní bheidh treoir ar feadh an tsaoil in ann rath a bhaint amach ach amháin má tá 

comhoibriú agus naisc láidre ann ar an leibhéal áitiúil, ar an leibhéal réigiúnach, ar an leibhéal náisiúnta 

agus ar an leibhéal idirnáisiúnta. 

Shainaithin roinnt freagraithe go raibh naisc láidre ann, mar shampla naisc idir comhghleacaithe treorach 

sna comhpháirtíochtaí áitiúla, in Intreo, i sláinte cheirde agus i ngrúpaí óige agus le tathantóirí le 

haghaidh seirbhísí éagsúla míchumais agus téarnaimh agus le haghaidh seirbhísí éagsúla do dhaoine 

gan dídean. Léiríodh i líon mór de na freagraí ar an gcomhairliúchán, áfach, córas treorach reatha a 

mheastar a bheith ilroinnte agus neamh-chomhsheasmhach ó thaobh a sholáthair de. Cuireadh béim ar 

chomhoibriú mar chuid dhílis de shineirge a chruthú agus a chothabháil chun an dea-chleachtas a éascú 

laistigh de threoir ar feadh an tsaoil. 

D’ainneoin na béime a cuireadh ar thuilleadh comhoibrithe a fhorbairt laistigh den chóras, léirítear sna 

sonraí comhairliúcháin gurb é atá i gceann de na dúshláin is mó atá os comhair daoine aonair ná an 

easpa leanúnachais atá ann ar fud córas i ndáil le rochtain, le hinfhaighteacht, le rianú agus le 

cumarsáid idirghníomhaireachta. Cé go bhfuil gach seirbhís ag obair go dian chun seirbhísí ábhartha 

tráthúla a sholáthar, ní hé amháin atá siad thíos le dúshláin acmhainne agus le liostaí fada feithimh, ach 

tá siad thíos le heaspa comhleanúnachais ó thaobh soláthair de freisin. 

An moladh a tháinig as na sonraí comhairliúcháin 

Moltar go ndéanfaí athbhreithniú ardleibhéil ar chomhar idirghníomhaireachta, ar nascacht 

idirghníomhaireachta agus ar chumarsáid idirghníomhaireachta. Soláthrófar le hiniúchadh cuimsitheach 

ar an gcóras reatha, ag gníomhú dó mar chleachtadh mapála, faisnéis faoi aon fhorluí agus aon 

bhearnaí atá ann, rud as a dtiocfaidh córas níos éifeachtaí agus níos éifeachtúla um threoir ar feadh an 

tsaoil sa todhchaí. 

 

Príomhtheachtaireacht 4: Rochtain agus cuimsiú 

Leagadh béim i ngach réimse den chomhairliúchán ar na bacainní atá ag cur cosc ar dhaoine aonair 

faisnéis treorach agus seirbhísí treorach a rochtain. Tá na bacainní sin mar a leanas: 

Bacainní ar threoir a rochtain 

Sainaithníodh trí phríomhbhacainn maidir le seirbhísí treoirchomhairleoirí cáilithe a rochtain. Tá siad mar 

a leanas: 

 Infheictheacht na seirbhísí treorach; 

 Acmhainniú agus acmhainn na seirbhísí agus an t-éileamh ar sheirbhísí; agus 

 An ganntanas pearsan cuí-cháilithe. 

Ba léir ón gcomhairliúchán náisiúnta gurb ann d’easpa feasachta ar sheirbhísí treorach i ngach earnáil. 

Is cosúil nach bhfuil aon “eolas coiteann” ann ar na seirbhísí atá le fáil lasmuigh den oideachas 

príomhshrutha. Luadh san fhaisnéis a soláthraíodh in aighneachtaí gur folamh fós atá a lán post 

treoirchomhairleoireachta, go háirithe san earnáil scoile. Luadh freisin go bhfuil seirbhísí treorach faoi 

bhrú agus go bhfuil liostaí feithimh ann.    

De bhreis air sin, luadh go mbíonn an soláthar treorach neamhchothrom go minic agus nach bhfuiltear á 

spriocdhíriú ar dhaoine óga ar bhonn cothrom. San ardoideachas, mar shampla, meastar go bhfuil an 

tseirbhís spriocdhírithe ar mhic léinn bliana deiridh. I suíomhanna iar-bhunscoile, fágann srianta ó 

thaobh acmhainní de nach bhfuil seisiúin treorach duine le duine ar fáil ach amháin do dhaltaí séú bliain. 

Moladh ar fud an chomhairliúcháin “[gur] cheart rochtain a bheith ag gach duine ar threoir ghairmiúil ó 

dhuine atá cáilithe go cuí”. Luadh, áfach, “[nach n-aimsíonn] ach daoine an-chróga an-seiftiúil an 

bealach i dtreo seirbhísí gairmthreorach tar éis an oideachais dara leibhéal”.  Mar thoradh air sin, tá 

éagsúlacht seirbhísí comhairleoireachta ag freagairt d’éilimh sa mhargadh. Is féidir nach mbeidh oiliúint 

leordhóthanach acu sin atá ag oibriú na seirbhísí comhairleoireachta sin agus, dá bhrí sin, is féidir go 

dtabharfaidh siad treoir mhíchuí agus faisnéis mhícheart don duine aonair soghonta óna dteastaíonn an 

tseirbhís.  

Bacainní ar rochtain ar fhaisnéis treorach agus ar thacaí treorach i gcoitinne  

Sainaithníodh rochtain ar fhaisnéis treorach a bheith ina dúshlán do gach duine. Luadh, mar shampla, 

go bhfáilteofaí roimh thairseach lárnach nó stór lárnach le haghaidh faisnéise i gcoitinne, faoi mar a 

phléifear i ndáil le faisnéis treorach amach sa rannán seo. Maidir le rochtain go sonrach, áfach, luadh, i 

dtaca le faisnéis treorach atá cruinn agus cothrom le dáta a sholáthar trí thairseach ar líne, “[nach raibh 

ann] ach pointe tosaithe” agus “[nár] leor é ina aonar”.  

Mhol rannchuiditheoirí go ndéanfaí tuilleadh beart chun cuimsiú a chinntiú. Mar shampla, moladh go 

soláthrófaí na hacmhainní treorach agus an fhaisnéis treorach ar fad i bhformáidí inrochtana Béarla 

shoiléir trí phrionsabail an deartha uilíoch a úsáid. Ar an mbealach sin, cuirtear díriú ar dhearcthaí a 

bhíonn ag athrú ar fud na sochaí, agus cothaítear daonlathas, cothroime agus prionsabail na 

saoránachta agus na maoirseachta. De bhreis air sin, luadh gurb amhlaidh inár sochaí ilchultúrtha 

chomhaimseartha nach bhfuil ag gach duine aonair na scileanna Béarla ná na scileanna digiteacha chun 

a mbealach a dhéanamh go héifeachtach trí aon ghnéithe ar líne agus ba cheart é sin a bhreithniú go 

cúramach. 

Ina theannta sin, luaigh rannchuiditheoirí gur fadhbach atá an cultúr seanbhunaithe reatha agus go 

dteastaíonn beartas cuimsitheach le haghaidh athrú cultúir a bhaint amach. Ar na réitigh fhéideartha bhí 

conairí atá bunathraithe chun feabhais, treoir ar feadh an tsaoil agus gnéithe eile a phléitear go mion sa 

chaibidil seo. Maidir le beartas cuimsitheach, áfach, áirítear leis na bacainní breise ar rochtain uaillmhian 

a bheith in easnamh i measc grúpaí mionlaigh nach raibh rochtain chuí acu ar threoir go dtí seo. 

Sainaithníodh grúpaí mionlaigh sonracha a bheith soghonta go háirithe.  

Chun aghaidh a thabhairt ar na saincheisteanna sin, moladh go ndéanfaí oiliúint i dtreoir ghairmiúil (i 

riocht forbartha gairmiúla leanúnaí agus trí mhodúil bhreise a chur le hoiliúint múinteoirí agus 

treoirchomhairleoireachta ar an gcéad ásc) a chur ar fáil chun an cultúr seanbhunaithe reatha a athrú. 

Ba cheart spriocdhíriú go díreach san oiliúint do threoirchomhairleoirí i ngach earnáil ar na bacainní a 

bhaineann le rochtain agus ba cheart modheolaíochtaí éagsúla a chur chun cinn inti le haghaidh cuimsiú 

fadréimseach agus le haghaidh idirghabhálacha spriocdhírithe do ghrúpaí soghonta sonracha, amhail 

iad sin atá ag freastal ar scoileanna speisialta, mar shampla.  

An moladh a tháinig as na sonraí comhairliúcháin 

Is léir go bhfuil gá ann le comhionannas agus cothroime rochtana maidir le treoirchomhairleoirí agus le 

faisnéis treorach araon. Ní mór inrochtaineacht agus uileghabhálacht a éascú i bhforbairtí amach anseo i 

réimse na treorach. 

 

Príomhtheachtaireacht 5: Leithdháileadh agus cistiú treorach 

Mar gheall ar an ról atá ag treoir agus ag cuimsiú agus rochtain, mar atá leagtha amach thuas, tháinig 

an tsaincheist um threoir a chistiú i gcoitinne agus an úsáid a bhaintear as treoirchomhairleoirí ar 

leibhéal na hiar-bhunscoile chun cinn go sonrach ag pointí éagsúla sa chomhairliúchán. Sainaithníodh 

cistiú teoranta mar mhórbhacainn ar threoir ar gach leibhéal, agus iarradh infheistíocht mhéadaithe chun 

luach a chur léi agus chun idirghabhálacha spriocdhírithe a sholáthar i bhfís agus cleachtas nua na 

treorach ar feadh an tsaoil.  

Maidir le treoir iar-bhunscoile go háirithe, iarradh méadú fiúntach san acmhainniú le haghaidh treorach, 

ós rud é gurb ann anois do ghlúin daltaí a bhfuil acu riachtanais nach bhfacthas a leithéid riamh. 

D’ainneoin imthosca socheacnamaíocha agus saincheisteanna a bhaineann le grúpaí imeallaithe, le 

rochtain agus le cuimsiú, iarradh athbhreithniú ar eisiamh leantach na scoileanna a ghearrann táillí ó 

leithdháileadh iomlán treorach toisc gurb ionann é sin agus aimhrialtacht dho-ghlactha, ós rud é go 

sáraíonn na dúshláin atá os comhair daoine óga teorainneacha sóisialta agus gach teorainn eile. De 

bhreis ar leithdháiltí méadaithe treorach, iarradh samhail maidir le conas ba cheart do scoil an soláthar 

treorach a úsáid ar an dóigh is fearr toisc go bhfáilteofaí roimh chomhairle láidir, cé go bhfuil 

neamhspleáchas ag gach scoil ó thaobh acmhainní a leithdháileadh de.  

An moladh a tháinig as na sonraí comhairliúcháin 

D’fháilteofaí roimh chistiú agus roimh infheistíocht chun straitéis éifeachtúil éifeachtach um threoir ar 

feadh an tsaoil a chur chun feidhme. 

 

Príomhtheachtaireacht 6: Faisnéis treorach – tairseach dhigiteach 

Rinneadh a lán plé ar fud an chomhairliúcháin ar fhaisnéis treorach a dháileadh trí thairseach dhigiteach. 

Aithníodh gur féidir leis an teicneolaíocht faisnéis shonrach a sholáthar faoina lán réimsí a bhaineann le 

treoir, lena n-áirítear conairí dul chun cinn, tacaí cuí scileanna agus rochtain ar dheiseanna. Go deimhin, 

bhraith a lán rannchuiditheoirí go ngabhann le teicneolaíochtaí digiteacha an deis chun feabhas a chur 

ar rochtain agus ar an soláthar faisnéise agus chun caidreamh a bhreisiú trí chonairí nua cumarsáide. I 

gcás an duine aonair, luadh go mbeadh faisnéis treorach níos sorochtana agus níos so-aimsithe dá 

mbainfí úsáid éifeachtach as an teicneolaíocht dhigiteach, rud a chabhródh le daoine aonair a mbealach 

a dhéanamh trí chastachtaí an tsaoil nua-aimseartha agus a lánacmhainneacht a bhaint amach. Ar na 

tairbhí breise atá ann do bhainisteoirí agus do dhéantóirí beartas tá bailiú éifeachtúil sonraí, faisnéis 

faoin margadh saothair, agus forbairt fhianaisebhunaithe beartais. 

Cé go bhfuil a lán buntáistí ag baint leis an ról breisithe a d’fhéadfadh an teicneolaíocht dhigiteach a imirt 

i dtreoir straitéiseach ar feadh an tsaoil, d’iarr geallsealbhóirí go nglacfaí cur chuige cothromaithe. 

Saincheist a luadh roinnt mhaith uaireanta sa chomhairliúchán ba ea ró-ualach faisnéise. Saincheist eile 

a luadh roinnt mhaith uaireanta ba ea go mbíonn faisnéis thábhachtach ag titim trí na bearnaí. 

Príomhphointe a tharraing a lán rannchuiditheoirí anuas ba ea inrochtaineacht. Moladh gur ghá faisnéis 

a bheith ar fáil i bhformáidí éagsúla, lena n-áirítear ar líne trí aipeanna móibíleacha, agus gur ghá 

freastal ar stíleanna difriúla foghlama agus ar riachtanais dhifriúla inrochtaineachta leis an bhfaisnéis sin. 

De bhreis air sin, d’iarr geallsealbhóirí seirbhís lena n-áirítear treorú chuig foinsí iontaofa tacaíochta do 

dhaoine aonair chun an fhaisnéis a thuiscint.  

An moladh a tháinig as na sonraí comhairliúcháin 

Is ann do roinnt tairseach ina gcuimsítear a lán faisnéise faoi na deiseanna foghlama agus na 

gairmeacha atá ar fáil in Éirinn. Aithníodh a luachmhaire atá córas níos comhtháite agus níos 

sorochtana. Tá dea-dhul chun cinn déanta cheana féin ag an Roinn Breisoideachais agus 

Ardoideachais, Taighde, Nuálaíochta agus Eolaíochta maidir le seirbhís chomhtháite faisnéise gairme a 

chruthú, rud a d’fhéadfaí a dhéanamh trí thairseach aonair/acmhainn faisnéise ilfhreastail a bhunú. 

 

Príomhtheachtaireacht 7: Cáilíochtaí – oiliúint agus forbairt 

ghairmiúil leanúnach do threoirchomhairleoirí agus an soláthar 

treoirchomhairleoirí 

Bhí an comhairliúchán ina dheis le haghaidh aighneachtaí a dhéanamh maidir le hoiliúint agus 

cáilíochtaí treoirchomhairleoirí. Luadh go bhfáilteofaí roimh athbhreithniú iomlán ar an oiliúint tosaigh a 

chuirtear ar threoirchomhairleoirí. De bhreis air sin, luadh go gcabhródh anailís ar riachtanais oiliúna lena 

shainaithint cé na réimsí ina dteastaíonn oiliúint ó threoirchomhairleoirí chun seirbhís ardchaighdeáin a 

sholáthar. Áiríodh le réimsí ar moladh go leagfaí díriú méadaithe orthu an margadh saothair a bhíonn ag 

athrú, cuimsiú, agus bacainní an duine aonair ó thaobh dearcaidh de (mar shampla ionchais ísle, 

míbhuntáiste ó ghlúin go glúin). De bhreis ar mhachnamh a dhéanamh ar fhorbairt ghairmiúil leanúnach, 

luadh gur gá sásraí dearbhaithe cáilíochta a athbhreithniú, áit ar féidir soláthraithe treorach a iniúchadh 

go héifeachtach, agus gur gá an dea-chleachtas a bhunú, go háirithe maidir le treoirchomhairleoireacht 

phearsanta agus shóisialta, ar ina leith a iarradh soiléire bhreise ar theorainneacha an róil. 

I gcás gur pléadh oiliúint agus cáilíochtaí treoirchomhairleoirí laistigh den chomhairliúchán, ba léir go 

raibh díriú ann ar an nganntanas pearsan cuí-cháilithe. Go háirithe, thaifead an earnáil iar-bhunscoile 

deacrachtaí suntasacha a bhain leis an easpa treoirchomhairleoirí cuí-cháilithe atá ar fáil le haghaidh 

fostaíochta. Is é an toradh atá air sin ná go bhfuil roinnt post á líonadh ag gairmithe nach bhfuil ach 

cáilíochtaí páirteacha acu (mar shampla, is ann do roinnt treoirchomhairleoirí nár cuireadh oiliúint orthu 

ach amháin mar threoirchomhairleoirí d’aosaigh agus is ann do threoirchomhairleoirí nach bhfuil aon 

cháilíocht teagaisc acu). Laistigh de na sonraí comhairliúcháin, is léir go bhfuil tuairimí rí-éagsúla ann ar 

an gceanglas go mbeadh cáilíocht teagaisc ag treoirchomhairleoirí chun go measfaí iad a bheith cuí-

cháilithe chun obair san earnáil iar-bhunscoile. 

D’argóin a lán rannchuiditheoirí gur rud a théann chun tairbhe do thacar scileanna an 

treoirchomhairleora é cáilíocht teagaisc agus cáilíocht treorach araon a bheith ag an treoirchomhairleoir. 

Tuigtear nach pointe athluaiteach í an décháilíocht treoirchomhairleoirí. Ina ionad sin, is é atá i 

dtreoirchomhairleoireacht i scoileanna dara leibhéal ná samhail chomhtháite ina gcuimsítear 

gníomhaíochtaí a gcomhlánaíonn an dá eispéireas oiliúna gairmiúla iad. Go deimhin, áitíodh gur cheart 

an cháilíocht teagaisc a bheith ann fós, toisc gur comhpháirt láidir riachtanach de threoir ar leibhéal na 

hiar-bhunscoile í treoir ionranga. Teastaíonn méid suntasach eolais oideolaíoch chun ceachtanna 

treorach a theagasc; bíonn bainistíocht ranga agus forbairt pleananna ceachta ina gcuid dhílis de ról an 

treoirchomhairleora dara leibhéal. De bhreis air sin, is amhlaidh, maidir leis an gcáilíocht teagaisc agus 

le clárú leis an gComhairle Mhúinteoireachta, a shainaithnítear iad sin a bheith ina bpróiseas rialála agus 

a mheastar iad a bheith ina mbuntáiste laistigh den chóras. Ag an deireadh ar fad, agus mar thaca leis 

an décháilíocht, luadh gur mór ag treoirchomhairleoirí déróil am sa seomra ranga chun caidreamh a 

bhunú lena ndaltaí agus gur tairbheach go frithpháirteach a bhíonn na dearcthaí a ghnóthaítear sa dá 

ról.    

Os a choinne sin, chuir a lán rannchuiditheoirí an tuairim in iúl nach gá do threoirchomhairleoirí a bheith 

ina múinteoirí agus gur cheart díriú ar chur chuige céim saoil agus ar fhaisnéis a thabhairt a bheith ar an 

díriú. Luadh gurb amhlaidh, maidir leis na daoine sin nach bhfuil cáilithe mar mhúinteoirí, a bhí taithí acu 

ar réimsí eile agus a d’fhéadfadh siad scileanna breise agus taithí bhreise a thabhairt leo chuig an 

gcóras iar-bhunscoile.      

Maidir le hoibriú i dtreo réiteach le haghaidh na hearnála, moladh go gcruthófaí scáthánú struchtúr lena 

ndéanfaí soláthar do mhúinteoirí oideachais speisialta mar bheart láithreach chun uasoiliúint a 

dhéanamh ar dhaoine aonair nach bhfuil cuí-cháilithe. De bhreis air sin, luadh go bhféadfadh an Roinn 

comhoibriú le soláthraithe clár treoirchomhairleoireachta atá ann cheana chun cúrsaí comhlántacha 

breise a thairiscint. 

An moladh a tháinig as na sonraí comhairliúcháin 

D’fháilteofaí roimh athbhreithniú (i) ar an oiliúint atá ann cheana, (ii) ar fhorbairt ghairmiúil leanúnach, 

agus (iii) ar cháilíochtaí le haghaidh fostaíocht san earnáil iar-bhunscoile go háirithe.  

 

Príomhtheachtaireacht 8: Luath-idirghabháil/treoir bunscoile  

Cé gur phléigh rannchuiditheoirí ‘luath-idirghabháil’ sa chomhairliúchán, bhí siad ar aon tuairim lena 

chéile ar phríomhtheachtaireacht amháin: próiseas forbarthach a thosaíonn san óige agus a mhaireann 

ar feadh an tsaoil is ea forbairt gairme. 

Is go luath a fhorbraítear dearcthaí an duine aonair i leith gairmeacha, ábhair churaclaim agus toimhdí 

faoin ‘bhféin’ agus bíonn tionchar fadtéarmach acu sin. Go deimhin, luadh gurbh amhlaidh, dá 

gcomhtháthófaí treoir ag céim níos luaithe den phróiseas oideachais, a d’fhéadfaí claonadh neamh-

chomhfhiosach, faichill agus comhréiteach a laghdú sula dtiocfaí ar chinntí dochúlaithe ar bhonn tosca 

amhail inscne nó cúlra socheacnamaíoch. Sainaithníodh go gcuireann Aistear go mór le roinnt 

príomhchoincheap a chur ar áireamh. Mar sin féin, luadh gurbh amhlaidh, cosúil le coincheapa na 

litearthachta agus na huimhearthachta, ba cheart aghaidh a thabhairt ar choincheapa a bhaineann le 

treoir a luaithe is féidir chun an dea-thionchar is mó is féidir a bhaint amach. Go deimhin, is é an toradh 

atá ar threoir atá curtha ar bhonn foirmiúil a bheith in easnamh ná go gcailltear deiseanna chun tionchar 

a imirt ar an líon daoine tréitheacha a bheidh ann sa todhchaí. 

An moladh a tháinig as na sonraí comhairliúcháin 

Ba cheart breithniú a dhéanamh ar choincheapa a bhaineann le treoir a thabhairt isteach ar bhonn níos 

foirmiúla ar leibhéal na bunscoile. 

 

Príomhtheachtaireacht 9: Cultúr agus conairí 

Maidir leis an gcultúr reatha agus leis an díriú reatha ar chonairí, ba léir go raibh teachtaireacht shoiléir 

ann maidir le dearcthaí ‘ratha’ mar a bhaineann an rath sin leis an ardoideachas. Go deimhin, luaigh 

rannchuiditheoirí gur “rídhíriú” laistigh den idé-eolaíocht reatha é riachtanas cultúrtha go rachfaí ar 

aghaidh chuig an ardoideachas agus go scórálfaí pointí Lár-Oifig Iontrála. Luadh a thábhachtaí atá sé go 

n-aithneofaí éagsúlachtaí na gconairí aonair agus na n-uaillmhianta aonair le linn a chinneadh cén 

chuma atá ar ‘rath’, go háirithe maidir le gluaiseacht thar chonairí caighdeánacha oideachais agus thar 

thorthaí caighdeánacha fostaíochta. 

An moladh a tháinig as na sonraí comhairliúcháin 

Mhol geallsealbhóirí go ngluaisfí i dtreo infheictheachta agus luacha agus go dtabharfaí aird ar bhealaí 

malartacha i dtreo gairmeacha agus oideachais. 

 

Príomhtheachtaireacht 10: Naisc leis an lucht tionscail agus 

taithí/socrúcháin oibre 

Aithníodh go forleathan le linn an chomhairliúcháin go bhfuil ról lárnach le himirt ag an lucht gnó, an lucht 

tionscail agus an lucht fiontraíochta maidir le tacú le daoine aonair deiseanna soghluaisteachta gairme, 

deiseanna uasoiliúna agus deiseanna athoiliúna a rochtain ar feadh a saoil. Tá acmhainneacht 

shuntasach ag deiseanna socrúcháin oibre chun rochtain agus cuimsiú a fheabhsú. Más féidir linn gach 

duine aonair a chumhachtú a lánacmhainneacht a shaothrú trí thacaíocht a thairiscint agus trí smaointe 

nua a chur chun cinn, beimid in ann tírdhreach níos éagsúla gnó a chruthú.  

Tuairiscíodh na struchtúir reatha a bheith trína chéile, ad hoc agus spleách ar chaidrimh aonair. 

Breathnaíodh gur féidir leis an easpa dhealraitheach comhtháthaithe sin daoine aonair agus institiúidí a 

chur faoi mhíbhuntáiste. Aithníodh go bhféadfadh go mbeadh gnólachtaí agus fostóirí ag iarraidh 

caidreamh a dhéanamh agus deiseanna socrúcháin oibre a sholáthar. Dúshlán suntasach a 

sainaithníodh ina leith sin, áfach, ba ea nach ann d’aon chainéal láraithe trínar féidir ceangal agus 

caidreamh a dhéanamh.  

An moladh a tháinig as na sonraí comhairliúcháin 

D’fhéadfaí feabhas a chur ar na deiseanna atá ar fáil do gach duine trí ionaid réigiúnacha a chruthú atá 

inrochtana do ghairmithe agus do dhaoine aonair. 

 

Príomhtheachtaireacht 11: Earcaíocht 

Spreagadh freagairt láidir i measc na rannchuiditheoirí mar gheall ar an téarma ‘earcaíocht’ a úsáid 

laistigh den pháipéar comhairliúcháin. Tugadh faoi deara gur dhá choincheap ar leith iad ‘earcaíocht’ 

agus ‘treoir’ agus go bhfuil siad bunaithe ar fhealsúnachtaí difriúla a bhíonn ag teacht salach ar a chéile 

uaireanta. Áitíodh go bhfuil treoir bunaithe ar an gcoincheap go bhfeidhmíonn an duine aonair an smacht 

atá aige/aici féin chun a c(h)onair san oideachas, san obair agus sa saol a chinneadh. Ní bhaineann 

treoir leis an oideachas ná leis an bhfostaíocht ach amháin i gcás go bhfuil sí ag teacht le riachtanais an 

chliaint; is rud neamhchlaon í. 

Aithníodh le linn an chomhairliúcháin go bhfuil an cháil idirnáisiúnta atá ar Éirinn agus an phróifíl atá aici 

mar gheilleagar nuálach sofhreagrúil ardfheidhmíochta ag brath go mór ar chaighdeán a fórsa saothair. 

Teastaíonn soláthar láidir marthanach tallainne agus oibrithe ardoilte ina leith sin agus, sa Pháipéar Bán 

ar an bhFiontraíocht 2022-2030 a d’fhoilsigh an Rialtas le déanaí, tarraingíodh aird ar an ngá atá ann le 

cur le líonraí fiontraíochta Skillnet Ireland chun forbairt an fhórsa saothair a bhrú chun cinn.  

https://enterprise.gov.ie/en/publications/white-paper-on-enterprise-2022-2030.html
https://enterprise.gov.ie/en/publications/white-paper-on-enterprise-2022-2030.html

Mar chuid de mhórdhíriú ar fhoghlaim ar feadh an tsaoil, tá ríthábhacht ag baint le forbairt an fhórsa 

saothair maidir lena chinntiú go mbeidh fórsa saothair na hÉireann ardoilte agus ardfhorbartha ó thaobh 

na teicneolaíochta de agus go sealbhóidh sé na scileanna ceannaireachta a theastaíonn chun leas a 

bhaint as na deiseanna a ghabhann leis an aistriú digiteach agus leis an aistriú glas. Iarradh soiléiriú, 

áfach, maidir le ról na ‘hearcaíochta’ agus maidir leis an úsáid a bhaintear as téarmaí amhail 

‘Idirghabhálacha níos spriocdhírithe’.  

Cuireadh imní in iúl go dtiocfadh as an díriú ar na coincheapa sin idirghabhálacha níos cúinge a bheadh 

dírithe ar fhreastal ar riachtanais an mhargaidh seachas ar riachtanais nó mianta an chliaint. Go deimhin, 

tugadh faoi deara nár cheart aon bhrúnna seachtracha a bheith ann ó thaobh earcaíochta de nuair a 

bhuaileann treoirchomhairleoir le duine aonair agus gur mí-eiticiúil agus ag teacht salach ar na 

príomhtheoiricí is bun le hidirghabhálacha treorach a bheadh sé grúpaí daoine a stiúradh i dtreo 

gairmeacha ar leith toisc go bhfuil bearna shainaitheanta scileanna iontu. 

An moladh a tháinig as na sonraí comhairliúcháin 

Ní mór treoir a bheith neamhchlaon. Ní mór soiléire a sholáthar idir treoir agus earcaíocht ar mhaithe leis 

an toradh is fearr a chinntiú do dhaoine aonair, don tsochaí agus don gheilleagar. 

 

Príomhtheachtaireacht 12: Taighde agus meastóireachtaí 

fianaisebhunaithe 

D’fháiltigh na rannchuiditheoirí leis an gcomhairliúchán náisiúnta roimh an tiomantas atá ann do 

sheirbhísí fianaisebhunaithe treorach atá dearbhaithe ó thaobh cáilíochta de, áit a nglacfaí cur chuige 

cothromaithe i leith faireachán agus meastóireacht a dhéanamh ar fhorbairt ar fud réimsí na treorach 

pearsanta/sóisialta, na treorach oideachasúla agus na gairmthreorach. Chun na cuspóirí atá le treoir 

straitéiseach ar feadh an tsaoil a bhaint amach, tugadh faoi deara go mbeadh leibhéal méadaithe 

infheistíochta agus cuntasacht chomhfhreagrach ag teastáil agus gurbh fhiú tuiscint a ghnóthú ar an 

gcuspóir atá leis an infheistíocht agus ar an dóigh a dtomhaisfí an tionchar atá aici. Moladh freisin go 

gcuirfí sonraí ar fáil ar an leibhéal náisiúnta, réigiúnach agus áitiúil nuair is féidir agus nuair is cuí.  

Conclúid 

Mar a leagtar amach i dtús an doiciméid seo, tá obair an Ghrúpa Beartais Náisiúnta ag díriú ar bheartas 

fadtéarmach náisiúnta comhleanúnach um threoir a chinntiú trí Chreat Straitéiseach Náisiúnta 

uileghabhálach a fhorbairt le haghaidh Treorach. Achoimrítear sa tuairisc seo na 

príomhtheachtaireachtaí a cuireadh in iúl le linn an phróisis comhairliúcháin phoiblí. 

Tá forbhreathnú gairid tugtha i ngach rannán ar na freagraithe. Ghlac raon an-leathan geallsealbhóirí 

páirt sa chomhairliúchán. Tháinig teachtaireachtaí soiléire comhsheasmhacha chun cinn, áfach, mar atá 

leagtha amach thuas. 

Tugtar sa tuairisc seo cuntas ar threoir, mar a fhaigheann geallsealbhóirí in Éirinn í, agus mar a 

fhéachann siad uirthi, faoi láthair. D’éirigh leis an gcomhairliúchán poiblí maidir leis an leibhéal 

rannpháirtíochta a fuarthas ó raon an-leathan geallsealbhóirí. Aithnítear go bhfuil teachtaireachtaí láidre 

a bhaineann le treoir san oideachas iar-bhunscoile go háirithe leagtha amach sa tuairisc seo agus nach 

bhfuil treoir iar-bhunscoile ach ina comhpháirt amháin de chóras an-chuimsitheach um threoir ar feadh 

an tsaoil in Éirinn. 

Cinntí maidir le treoir ar feadh an tsaoil, beidh tionchar leathan fadtéarmach acu ar shaoránaigh na 

hÉireann. Aithníonn an Grúpa Beartais Náisiúnta go bhfuil sé de dhualgas ar an lucht déanta beartas 

guthanna na ngeallsealbhóirí a chomhtháthú isteach sa bheartas náisiúnta. 

Gabhann an Roinn Oideachais buíochas leis na geallsealbhóirí uile as an rannchuidiú a rinne siad leis 

an gcomhairliúchán náisiúnta seo.  

